
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БААТАР ХӨВҮҮН ТЭМҮҮЖИН

	 

	
ГАРАХ ХҮМҮҮС БА ХУВЦАСНЫ БАЙДАЛ

	Есүхэй баатар - цагаан үс, их цагаан сахалтай дуулга өмсөж, элбэг уудам хөх торгон дээлтэй, нум саадаг зүүсээр гарна.

	Тэмүүжин - хан хөвүүний дуулга, эрээн магнаг хувцас шаламгай, хуяг барсын гутал нум саадаг төгөлдөр, ханцуй болгосон

	Бэлгүтэй - шаламгай, хувцас баатар дуулга, нум саадаг төгөлдөр ханцуй боосон ба булигаар гуталтай

	Хасар - хар эрээн царай, толгой нүцгэн, үсээ хүүхдийн эвэр мэт ороосон, хоёр их манцуурга барьж хормогч бүсэлсэн

	Өэлүн - өндөр, хар үстэй эргэн тойрон бага олон салбар гэзэг гөрсөн гоёмсог нөмрөг, шүр сувдан унжлагатай, царай нь хас мэт

	Өэлүний хоёр хүүхэн - гоёмсог янзын бүсгүй. Нөмгөн дээл ба хормогчтой. Толгойгоо үсээрээ чимсэн.

	Чирлаха (нууц товчоонд Чирха) өвгөн - хэт хутгатай, хуучны дүгрэг оройтой малгайтай, үс гэзэг нь цагаан, өргөн уудам дээлтэй.

	Чирлаха өвгөний хөвүүн - шаламгай хувцастай хормой шуусан, зүс нь хөх алга

	Тод Туяа - цагаан мөнгөн хуяг дуулгатай. Магнаг дээл өмссөн залуухан баатар бөгөөд гартаа жад барьсан

	Тайчуудын Төмөр Болд баатар - хар төмөр хуяг дуулгатай, нэгэн их шийдэм барьсан, харавтар шар царайтай

	Сорхон шар - шаравтар өргөн дээлтэй хар сахалтай хэт хутга зүүсэн хэвийн өвгөн дүрстэй

	Сорхон шарын эхнэр - энгийн бүсгүй хувцастай, үсээ шүрээр чимсэн 

	Хөвүүн Чулуун - хөх шаламгай хувцастай, боровтор царайтай, өндөр биетэй, эр хүний чимэг төгс

	Сорхон шарын хүүхэн - бага биетэй, гоёмсог хувцастай бөгөөд толгойгоо алчуураар боож чимсэн.

	Дашчин (нууц товчоонд Дэй Сэцэн) өвгөн - цагаан дээлтэй, хар сахалтай, хэт хутгатай, эр хүний чимэг төгс

	Дашчингийн эхнэр - шулуун эхнэр дээл, өндөр хар үстэй 

	Бөртэ үжин хүүхэн нь хас мэт цагаан дүгрэг царайтай, намирсан хормогч хийсгэсэн, нөмрөгөө шүр сувдаар чимсэн

	Тайчуудын баатар гурав - нум саадаг, зэр зэвсэг хуяг дуулга төгс

	Тэмүжин ба тайчуудын цэрэг зарим нь хөө хуяг өмссөн, халхавч бамбай барьсан ба жад барьсан, зарим нь уудам хөх хувцас өмссөн, нум сум зүүсэн хүмүүс бүгд арван хоёр

	Дашчин ба Сорхон шарын хоньчин хэмээх 2 инээдэмтэй зарц өвгөн байна

	Өэлүний дэргэд аягач хүүхэн нэг сууж байна. Энгийн бүсгүй, хормогч хувцастай

	 

	
Нэгдүгээр үзэгдэл. Есүхэй мордсон нь

	Нэг их орд харш буюу их өргөө гэр байна. Дотоод засал нь гоёмсог бөгөөд олбог түшлэг тэргүүтэн байна.

	Зүүн хойд этгээдэд Тэмүжиний эх Өэлүн хатан сууж дэргэд нь нэгэн аягач суун юм хийж байна.

	Гэрийн гадна нь хоёр цэрэг жад халхавч тэргүүтнийг барьж хамгаалсан мэт зогсон байтал хөшиг нээнэ.

	Удалгүй гадна Есүхэй баатар гурван хөвүүний хамт орж ирээд сууна. Бэлгүтэй, Тэмүжин хоёулаа эцгийн дэргэд суух бөгөөд Хасар шууд эхийн дэргэд очиж сууна.

	Аягач цай хийж байна.

	Өэлүн, Есүхэйд хэлрүүн:

	— Та хаагуур яваад ирэв? 

	 Есүхэй хэлрүүн:

	— Би хэдэн хүүхэдтэйгээ хойд ууланд очиж харвах намнахыг зааж байгаад ирэв.

	Өэлүн:

	— За, хэн нь сурах төлөвтэй байна. Есүхэй хэлрүүн:

	— Эдний дотор миний Бэлгүтэй хөвүүн л маш мэргэн харвагч болох төлөвтэй байна.

	Хасар хажуугаас хэлрүүн:

	— Ээж би бас сайн харвана шүү. Өэлүн инээн хэлрүүн:

	— Аа, тийм буюу. Яасан сайн юм бэ. Миний хүү сайн сураарай.

	Бэлгүйтэй бас хажуугаас хэлрүүн:

	— Ээж, ээж Хасар саяхан долоо дахин харваад нэг ч оноогүй. Би долоо харваад нэг ч алдаагүй. Хасар худал хэлж байна. Хасар тосон авч уурлан хэлрүүн:

	— Ээж, намайг Бэлгүтэй доромжилж худал хэлж байна. Та итгэхгүй болбоос бид хоёр таны өмнө харван үзүүлсүгэй. 

	Есүхэй, Өэлүн хоёулаа их л инээж ийн хэлрүүн:

	— Миний хүүхэд хоорондоо бүү тэмцэлдэгтүн. Бид хэдүүлээ гадна гарч үнэн худлыг нь шалгасугай. Нум сумаа бэлдэгтүн. 

	Бэлгүтэй их л баярлан нум сумаа авч бэлтгэн байна. Хасар ууртайгаар манцуургаа шүүрэн авч нэгэн этгээдэд зогсон байна.

	Төдий Есүхэй баатар, Өэлүн хатан хоёулаа хүүхдүүдээ дагуулан гарч нэгэн этгээдэд зогсоод Есүхэй нэг баатрыг дуудан ийн хэлрүүн:

	— Чи тэр зуун алхмын үзүүрт нэг тохом өлгөгтүн гэв.

	Баатар за хэмээн очиж өлгөнө.

	Есүхэй нэгэн хажуу дээр гараад Өэлүн хатан ийн хэлрүүн:

	— За Бэлгүтэй чи харва хэмээв. 

	Бэлгүтэй за хэмээн нум авч сум онилоод тэлтэл татаж гурвантаа харваад ер алдсангүй цөм онов.

	Өэлүн их л баярлан дахин дахин сайн хөвүүн хэмээн магтаж Хасарт ийн хэлрүүн: 

	— За, Хасар чи харва, үзье хэмээв. 

	Хасар хэлрүүн:

	— Би нум сумаа авчраагүй. 

	Өэлүн түүнийг үзвээс харин нэг манцуурга бариад зогсож бүхий тул их л гайхан асууруун:

	— Чи юунд нум сумаа авчирсангүй вэ? Манцуургаар юу хийсүгэй гэв. Хасар хэлрүүн:

	— Нум сумаар юу хийнэ. Үнэн худлыг шалгахуйд манцуурга дээр биш үү.

	Есүхэй баатар, Өэлүн хатан ба ах нар нь түүнийг сонсоод элгээ хөштөл их л инээлдээд Өэлүн хэлрүүн:

	— Би та хоёрын хэн нь сайн харвахыг үзэж шалгая хэмээснээс бус манцуурга авчир хэмээсэн буюу. Бушуу нум сумаа авч харва. Тэр тохмыг харвах бүр алдалгүй оновол сая чадалтай хөвүүнд тооцсугай.

	Хасар төдий манцуургаа хаяж нум сум аваад дүүрэн болтол татан гурвантаа харвав. Харвасан сум нь тохмыг онох ч байтугай тоогүй газар явжээ. Өэлүн Хасараас асууруун:

	— За чи онов уу. 

	Хасар, 

	— Оносон буй за гэв. Өэлүн хэлрүүн:

	— Чи оноогүй болой. Хасар хэлрүүн:

	— Явъя, явъя. Очиж үзье хэмээн бүгдээр очиж үзвээс тохомд зөвхөн гуравхан сум байх бөгөөд нөгөө гурав нь үзэгдэхгүй байна. Тийнхүү тэд нар түүнийг ажиглан харж байтал Хасар их л инээн баярлан хэлрүүн:

	— За ямар байна. Ер алдахгүй гэж би хэлсэн биш үү. Эдүгээ 3 харвасан сум гурвуулаа хэвээр гэрчлэн байна хэмээн ихэд инээнэ.

	Өэлүн хэлрүүн:

	— Дэмий бүү донгос. Энэ 3 нь Бэлгүтэйгийн урьд харвасан 3 сум биш үү. Чи сайн үз. 

	Хасар их л гайхан нэгийг аван үзээд,  газарт хаяж хөлөө дэвсэн хэлрүүн:

	— Тэгвэл миний харвасан сумыг хэн авсан бэ хэмээн цухалдаж дэргэдэх баатраас дахин дахин асууна. Есүхэй баатар хэлрүүн:

	— За байз. Хүүхэд минь ойр орчин сайн эрээрэй хэмээн хэлэлцэн эрэн байтал гэнэт Өэлүн хатан, Есүхэй баатар нарын өмнө огторгуйгаас нэг сум ирээд газарт өдөө хүртэл шигдэн шаав. Бүгдээр их л цочицгоож энэ юу вэ, энэ юу вэ хэмээлцэн байтал бас ирээд унахад бүгдээр их л айцгаан хүүе хүүе харваж байна, харваж байна, хэн биднийг харвав хэмээн зүг зүг зайлан одоход Хасар урагш очиж нэг сумыг аваад нарийвчлан үзэж их л инээн дуудруун:

	— Ижий, ижий; аав аа, аав аа ир ир. Энэ чинь миний сум байна. Миний сум ирж байна. 

	Бүгдээр түүнийг сонсоод сая ирцгээн Хасарын сумыг үзээд их л инээлцэн, Бэлгүтэй хэлрүүн:

	— Хасар дүү тохом харвасангүй тэнгэрийг харваад сум нь сая ирж байна хэмээн тачигнатал инээхэд, 

	Хасар хэлрүүн:

	— Та нар харин тохом харвасан сумнаас их л айлцан дутаах нь үнэхээр зүрхгүй хүмүүс байна. Яаж баатар хэмээх вэ гэхэд бусад нь цөм инээлцэнэ.

	Өэлүн хэлрүүн:

	— За хүүхэд, хүүхэд болъё. Болъё орцгооё

	Хасар хэлрүүн:

	— Байз байз. Ижий би харвах эрдэмд муу боловч байлдах эрдэмд сайн шүү. Би Бэлгүтэй ахтай нэг тулалдаж үзүүлсүгэй. Та үзэхгүй буюу.

	Өэлүн хэлрүүн:

	— За тэгвэл тэг. Би үзье. Бэлгүтэй чи Хасартай тулалдаж үз гэв.

	Бэлгүтэй:

	— За хэмээн нэг жад барьж халхавч аван ирнэ. Хасар хэзээний манцуургаа авч хүлээсэн байх бөгөөд Бэлгүтэйг ирмэгц угтан авч учир дүрсгүй жанчлан орно. Бэлгүтэй яаран мэгдэн тосон хүлээн угтан байлдав. Бэлгүтэй баахан тэсэхгүй болж байхад Хасар улам бүр омогтой жанчин орно.

	Есүхэй, Өэлүн, Тэмүжин нар түүнийг үзээд яаран урагш ирж хэлрүүн:

	— Хасар! Хасар! Чи үнэхээр алалдаж буй буюу. Энэ чинь сургууль хийж байна шүү. Боль! Боль! гэхэд Хасар хайхралгүй жанчсаар байна. Бэлгүтэй нэгэн чөлөө олж зайлан гарна. Хасар хойноос нэхэхэд Есүхэй зандран зогсооно. Хасар инээн Бэлгүтэйг элэглэн хэлрүүн: 

	— Үхсэн амьтан. Үхсэн амьтан. Хэд зөрөхийг даахгүй дутаана.

	Өэлүн хэлрүүн:

	— Болъё, болъё. Энэ тэнэг одоо ахаа алах нь байна шүү гээд бүгдийг дагуулан орж ирээд сууцгааж цай ууцгаан Өэлүн хэлрүүн:

	— Миний хүүхэд ийм их баатар эрэлхэг харваач, намнаач болсонд эх чинь би тэсгэлгүй баярлана. Хүүхэд минь та нарын эцэг өвөг чинь цөм их чадалтай, их хүчтэй эрчүүд явсан шүү. Та нар мөн эрдэм чадал ид хүчийг сурч өвөг дээдсийн угсаагаа алдалгүй сахивал зохино. Хүүхэд минь та нар өөр дотроо эвтэй эетэй, өөр бусдад өршөөлтэй тустай, өөрийн биедээ эрдэмтэй чадалтай яв. Сүүдрээс өөр нөхөргүй, сүүлнээс өөр ташуургүй хэмээхийг бүү март. Энэ цагт эцэг чинь байх дээр та нар бас эрх дураар байна. Эцгээсээ хойш ямар явахыг та нар бас бодож яв. Ууланд гарахад барс олон. Учрах нөхдөд дайсан олон шүү хэмээн хэлэхэд хөвүүд нь цөм чимээгүй хичээнгүйлэн сонсон байв.

	Өэлүн хэлрүүн:

	— За хүүхэд минь гэртээ очиж тоглоцгоо хэмээв.

	Хүүхэд нь за хэмээн бүгдээр гарч одов.

	Есүхэй баатар цай ууж хажуулан бие амрахад Өэлүн хэлрүүн:

	— Хүүхэд ч одоо их болцгоож, цэргийн эрдэм, эрлэгийн самбаатай болжээ. Би санавал их хүү Тэмүжиндээ одоогоос нэгэн сайн бэр олж өсөх биед нь хань болгож, өндийх цээжинд нь түшиг болговоос ямар хэмээнэ.

	Есүхэй хажуулсан хэвээр хэлрүүн:

	— Ай надад мөн хэзээний тийм санаа байсаар боловч өнгө зүс үзэсгэлэн ухаан санаа сэргэлэн, оюун эрдэм төгс тийм сайн хүүхэн ер олдохгүй бөгөөд хэчнээн ч санаа тавин явавч ер тааралдахгүй байна.

	Өэлүн хэлрүүн:

	— Би санаваас манай Хончила (нууц товчоонд Хонгирод) аймагт өнгөтэй хүүхэн сэргэлэн охид үлэмжхэн гардаг болой. Та манай түүгээр нэг яваад ирвээс ямар?

	Есүхэй түүнийг сонсож сая санаж олсон мэт хэвтсэнээ босон харайж хөгжин хэлрүүн: 

	— Мөн мөн. Үнэхээр тийм. Чи хэлээгүй бол би ер санах ч үгүй байна шүү. Би урьд мөн сайхан хүүхэн авахыг санаж олохгүй байтал харин чам лугаа уулзаж Хончила аймгаас булаан авсан бус буюу. Одоо би тэнд очвоос магад сайн сайхан бэр олно хэмээгээд төдий дэргэдэх хүмүүсийг туламд айраг, богцонд ааруул хийж бэлтгэгтүн. Би одоо явалгүй горьгүй гэнэ. Дэргэдэх хүмүүс юм бэлтгэв хэмээн ирж хэлэхэд Есүхэй хүүхдээ дуудаад явахыг хэлж бас Өэлүнд гэр, тэрэг, охид хүүхдээ сайтар харж хэрсүү бай хэмээн захиад явахыг завдан байтал гаднаас Тод Туяа хэмээх баатар орж ирнэ.

	Есүхэй их л баярлан хэлрүүн:

	— За сайн. Чи ирсэн маш сайн. Би одоо гадагш Хончила аймаг орохоор явна. Тод Туяа чи гэр тэрэг гэргий хүүхдийг харж байхыг чамд итгэсүгэй. Тод Туяа хэлрүүн:

	— Түүнд зовох юмгүй. Би өдөр шөнөгүй эгч хатан ба дүү нарыг сахиж байсугай.

	Есүхэй ихэд талархан төдий мордсугай хэмээхэд Хасар, Бэлгүтэй нар цөм эцгээ хамт явсугай хэмээнэ. Есүхэй хэлрүүн:

	— Та хоёр эхтэйгээ хамт үлдэгтүн. Би Тэмүжиний хамт яваад түргэн ирсүгэй.

	Хасар хэлрүүн:

	— Аавд дайсан уулзваас хэрхэх вэ? Аав болбоос настай болсон. Ах болбоос тэнхээгүйн дээр аймтгай. Би явалцваас сая санаа амар мэт.

	Есүхэй түүнийг их л өхөөрдөн тэврэн үнсэж хэлрүүн:

	— Миний хүү санаа амар гэртээ бай. Аав чинь, ах чинь юунаас айх вэ хэмээн хэлээд төдий явна. Бүгдээр ёслон үдэн гаргатал хөшгийн үүдэн хаагдан эхэлнэ.

	
Хоёрдугаар үзэгдэл. Бөртгөлжний (Нууц товчоонд Бөртэ үжин) сүй тогтоосон нь

	Хөшиг нээмэгц: Уул хад байх бөгөөд зүүн хойд уулын энгэрт хэдэн гэр байна. Гэнэт Есүхэй баатар хөвүүний хамт Дашчин хэмээх хүнийг дагасаар гарч ирнэ.

	Дашчин хэлрүүн: — Одоо тэр харагдаж байх гэр бол манай гэр болой хэмээн дагуулсаар гэртээ оруулна. Дашчингийн гэрт зарагдагч нэг хүн байна. Дашчин ороод Есүхэй баатар эцэг хөвүүн хоёрыг дээш хүндлэн суулгаж цай идээ айраг тараг хэмээн ихэд яаран байна.

	Есүхэй баатар хэлрүүн:

	— Өвгөн! өвгөөн боль боль, гэмгүй гэмгүй. Харин тараг байваас хийгээд ир!

	Дашчин яаран за за, байна байна хэмээн тараг хийж барина.

	Есүхэй хэлрүүн:

	— За өвгөн, суу. Юунд сандарна вэ? Нэг хэдэн үг яръя

	Дашчин за хэмээн нэгтэйгээр тараг хийж Тэмүжинд өгөөд Тэмүжинийг нэгэн зэрэг сайтар ажиглаж сая оронд суугаад Дашчин баярласан байдалтай хэлрүүн:

	— Би урьд шөнө нэг сайхан зүүдэлсэн бөлгөө. Харин энэ өдөр зүүдэлсэн ёсоор болов. Есүхэй асууруун:

	— За ямар зүүд зүүдлэв?

	Дашчин хэлрүүн:

	— Урьд шөнө огторгуйгаас нэгэн идэрхэн хувилгаан хүн баруун гартаа нарыг өргөж, зүүн гартаа сарыг барьж ниссээр ирээд миний гэрт орж өвөр дээр суув хэмээн зүүдлэв. Есүхэй хэлрүүн:

	— Яасан сайн зүүд вэ. Таны буян заяа маш их бөгөөд ирээдүйд магад их сайн болох буй за.

	Дашчин хэлрүүн:

	— Миний ирээдүйн буян заяаг гагцхүү танай хөвүүнд итгэнэ. 

	Есүхэй цочин асууруун:

	— Тэр нь хэрхэн тийн буй. Дашчин хэлрүүн:

	— Урьд шөнийн хувилгаан хүний дүрс байдал нь танай эрхэм хөвүүн лүгээ маш адилхан бөгөөд энэ өдөр манай гэрт морилон ирсэн нь зүүдний билиг лүгээ таатайяа нийлэлцэнэ. Тийнхүү мэдсэн болой. Есүхэй хэлрүүн:

	— Ай, тийм буюу, хүүхдийн заяаг хэн мэдэх буй.

	— Үнэхээр миний хүү эцсийн өдөр эрхэм танд тус болох ч юуны магад ажээ.

	Дашчин асууруун: — Та одоо нутгаас хөвүүнээ дагуулан ийм хол ямар хэргээр морилон яваа вэ?

	Есүхэй хэлрүүн

	— Ай, би хүүдээ нэгэн сэцэн сэргэлэн хүүхэн олж авахаар эрхэм танай аймагт ирсэн бөгөөд эн тэргүүнээ харин тантай учрав. Танай үүгээр сайн хэмээх бүсгүй байна уу?

	Дашчин түүнийг сонсоод яаран хэлрүүн:

	— Аа тийм буюу. Юутай сайн вэ. Манай Хончила аймаг эртнээс танай аймаг лугаа ураг төрөл болсоор болой. Өчүүхэн надад нэгэн охин бий. Харин учруулахыг мартжээ.

	Есүхэй түүнийг сонсоод яаран хэлрүүн:

	— Чи юунд эдүгээ хүртэл над лугаа учруулсан үгүй вэ. Тэр хүүхэн чинь хаана бий. Надтай учруулж болох аваас дуудан ирүүлнэ үү?

	Дашчин яаран зарагдагч хүнд хэлж эхнэр хүүхнээ дуудуултал эхнэр хүүхэн нь орж ирээд гайхан байтал Дашчин хэлрүүн:

	— Энэ болбоос их аймгийн Есүхэй баатар тэргүүн бөгөөд энэ болбоос түүний хөвүүн Тэмүжин хэмээгч болой. Та нар танилцан ёслогтун.

	Эхнэр хүүхэн нь төдий мэхэсхийн ёсолж амгалан айлтгахуйд, Есүхэй баярласандаа босон харайн хариу ёслоод тэр хүүхнийг ихэд ажиглан байв.

	Дашчин хэлрүүн:

	— Энэ бол миний гэргий Тарвалжин хэмээгч бөгөөд энэ бол миний охин Бөртэ-үжин хэмээнэ.

	Есүхэй хэлрүүн:

	— Юутай сайн гэргий, юутай сайхан охинтой вэ. Миний эрсэн хүссэн явдал харин танай гэрээс бүтэх мэт.

	Дашчин хэлрүүн, 

	— Ай миний муу хүүхнийг голохгүй аваас эрхмийн агаад гэргий болохоос үл татгалзана.

	Есүхэй: 

	— Үнэхээр буюу хэмээн босож өврөөсөө эрдэнийн толь нэгийг гаргаж өгөөд хэлрүүн:

	— Би үүгээр бэлэг болгохоос гадна өөр унасан морийг сүй болгон үлдээсүгэй. Дашчин мөн босож хэлрүүн: — Сайн, сайн. Юутай бэлэгтэй вэ. Та сууж морилогтун хэмээн суулгаж архи айраг тэргүүтнийг барина. Тэмүжин, Бөртэ-үжин хоёр ичингүйрч нүүрийг даран байна.

	Есүхэй хэлрүүн:

	— Одоо миний хэрэг бүтсэн тул би одоо энэ цагаар буцаж эмгэндээ хэлээр одсугай. Гагцхүү гуйх нь миний бэрийг манайд нэг хэд хоногоор очуулахыг хүсэх бөгөөд дараагаар хуримыг бэлгийг гүйцэтгэж ёслол болгон аваачсугай.

	Дашчин хэлрүүн:

	— Ай би болбоос ганц нэг охинтой бөгөөд нэгэн цаг хэмээн салахад бэрх. Хэзээ ёслох цаг болбоос даруй хүргэн барина. Та болбоос туйлын их буянтай бөгөөд хөвүүд охид маш олон тул зовох санагалзах юмгүй. Харин гуйх нь миний хүргэнийг манай гэрт хэд хонуулбаас үнэхээр өчүүхэн өвгөнд олдохуйяа бэрх завшаан болой.

	Есүхэй түүний үгэнд хөөрч хэлрүүн:

	— За за болтугай. Би хөвүүнээ үлдээсүгэй. Гагцхүү та түүнийг харж хамгаалж байхыг хүснэ. Миний хөвүүн нас бага, цус шингэн учир мэдэхгүй тул ямар ч юманд орох магадгүй.

	Дашчин хэлрүүн:

	— Тэр нь хэлэх захих юун байх аж. Миний хүргэн болсноос хойш миний хөвүүн лүгээ адил болой. Харин та хэд хоноод явахгүй буюу.

	Есүхэй хэлрүүн:

	— Би нэг юм сонсвоос хэлэлгүй амрахгүй. Нэг юм үзвээс очилгүй тогтохгүй. Ийм зантай хүн бөлгөө. Одоо энэ өдөр эртхэн харьж эмгэндээ хэлбээс сая санаа амрах байна хэмээн төдий явахаар тогтож хөвүүн, охиноо тэврэн үнсэж хэдэн үг захиад гарч одно. Бүгдээр түүнийг хүргэж гартал хөшиг хаана.

	
Гуравдугаар үзэгдэл. Есүхэй бие барсан нь

	Есүхэй баатрын орд харш байх бөгөөд Өэлүн хатан өөрийн хөвүүдийн хамт цэргийн эрдэм хэлэлцэн байтал Хасар хэлрүүн: — Ээж ээ! Аав явсаар ийм удтал юунд ирэхгүй вэ? Өэлүн хэлрүүн:

	— Одоо удахгүй буй за гэтэл гадна морины чимээ гарна. Хасар түүнийг сонсоод гүйн гарч удалгүй бархирсаар аав айсуй хэмээсээр орж ирнэ. Бүгдээр яаран мэгдэн угтахаар гартал Есүхэй хүрч ирээд харилцан амар сайнаа асуулцана.

	Хасар хэлрүүн:

	— Аав, аав! Ах хаана вэ?

	Есүхэй:

	— Байз, байз хэмээсээр дотогш орж сууна.

	Өэлүн явсан байдал ба хэрэг бүтсэн эссэнийг асууж бас Тэмүжинийг хаана орхив гэхэд Есүхэй хэлрүүн:

	— Явсан явдал ч сайн. Зорьсон хэрэг ч бүтэв. Би хөвүүнээ худ Дашчингийн гэрт хэд хоногоор үлдээсэн бөгөөд миний бэр Бөртэ-үжин хэмээгч үнэхээр өнгөтэй зүстэй бөгөөд цэцэн сэргэлэн нь өгүүлшгүй.

	Өэлүн мөн баярлан хэлрүүн:

	— За тийм болбол сайн. Ер нь манай Хончила аймагт сайн сайхан охид эрхбиш элбэг байдаг болой. За ямар хэмээн дэргэдэх хүмүүстээ цай хоол бэлтгэгтүн хэмээнэ.

	Гэнэт Есүхэй хэвлийгээ дарлан ёолон хэвтэнэ. Өэлүн их л цочин чи хэрхэв? Гэдэс чинь өвдсөн буюу?

	Есүхэй дуугүй ёолон хэвтэнэ.

	Бүгдээр их л цочин Есүхэйн хувцас хунарыг тайчиж оронд хэвтүүлэн дэмий айлцан яаралцан байна.

	Есүхэй гэнэт босоод ийн хэлрүүн:

	— Ай гэнэдэв. Гэнэдэв. Би хор иджээ хэмээгээд бас сайн хэлрүүн Чирлаха өвгөн хаана вэ? Чирлаха:

	— За би энд байна хэмээн нэгэн өвгөн зарц урагш ирнэ.

	Есүхэй хэлрүүн:

	— Та болбоос хэдэн үе биднийг харж хамгаалж явсан чухам үнэн тустай хүн бөлгөө. Одоо би үхэх болсон тул надад эцсийн тусыг бүтээж түргэн түргэн миний хүү Тэмүжинийг дуудагтун. 

	Чирлаха учрыг мэдэхгүй их л айн ийн хэлрүүн:

	— Гэмгүй гэмгүй. Та бүү зовогтун. Салхи авч гэдэс өвдсөн буй за. Би хөвүүдийг чинь даруй дуудуулан ирүүлсүгэй хэмээн гарч өөрийн хөвүүнийг дуудан довтолгон явуулна. Өэлүн хатан хоёр хөвүүд, охидын хамт ихэд айлцан учрыг мэдэхгүй дэмий сандралцан байж чухам хэрхсэнийг байн байн асууна.

	Есүхэй өвдөх нь улам чангарч ёолон байгаад гэнэт бага завсар гарахад ийн хэлрүүн:

	— Ай би хор иджээ. Хор иджээ. Намайг ирэх замын зуур татар аймгийн хүмүүс хуримлан байгаад намайг урьсанд би санамсаргүй очиж архи идээг нь идсэн бөлгөө.

	Харин тэд нар хуучин өсийг санаж надад хор өгсөн ажээ хэмээн хэлээд дуугүй болно. Бүгдээр их л айцгаан уйлан байтал гаднаас Тэмүжин яарсаар орж ирээд:

	— Аав хэрхэв? Аав хэрхэв? 

	Дэргэд нь очиж үзвээс хэзээний үхсэн байна. Үүнд эх хөвүүн бүгдээр их л дуу тавин уйлан атал хөшиг хаана.

	
Дөрөвдүгээр үзэгдэл. Урвагсдыг эргүүлсэн нь

	Хөшиг нээмэгц: Тал мэт газар байх бөгөөд Чирлаха өвгөн гашуудсаар гарч ирээд ийн хэлрүүн:

	— Ай хэлээд яах вэ. Одоо их аймгийн Есүхэй баатар бие барж өнчин өрөөсөн үлдсэн хэдэн хүүхэд нэг эхнэр даанч хөөрхий боллоо. Тэр ч бас яах вэ. Есүхэй баатрыг амьд ахуйн цагт ураг төрөл ах дүү, энэ тэр болж байсан шадар сайн хүмүүс харин цөм санаа урваж явах нь яваад тархах нь тархаад одоо өнчин хэдүүлээ үлдэхэд хүрч буй. Хүн гэдэг ийм хуурамч ажээ. Одоо тайчууд аймаг болбоос манай аймгийн ах дүү болох аймаг бөгөөтөл харин Есүхэйг үхсэнээс хойш өстөн болж ойр хавийн ах дүү нарыг цөмийг урвуулан биедээ татаж бүхий нь үнэхээр заналтай аж хэмээн хэлж нүдний нулимсыг арчин атал гэнэт тэр этгээдээс Тод Туяа хэмээх хүн нэгэн хэсэг цэрэг ардыг дагуулан гарч явна. Чирлаха түүнийг нүдээ арчин сайтар ажиглан үзээд ийн хэлрүүн:

	— Тод Туяа та хаана очсугай хэмээнэ. Тод Туяа хэлрүүн: — Би Тайчууд аймаг лугаа нийлээр очсугай гэнэ. Харин өвгөн чи Өэлүнд хэлээрэй (Намайг одоо ирэхгүй гэж) Чирлаха яаран хориглон хэлрүүн:

	— Хэн ч явж үл болно. Та явж үл болно. Та бол манай аймгийн ахас дээдэс бөгөөд Есүхэй баатрын ойр төрөл болой. Одоо бид нар гагцхүү таныг түшиж шүтэх атал та биднийг хаяад явбаас бид хэнд түших вэ? Та хэрхэвч өнчин хүүхэд, бэлэвсэн эхнэр, өтөлсөн биднийг орхин явж үл болно. 

	Тод Туяа хэлрүүн:

	— Бид болбоос эр цэргийн хүмүүс бөгөөд эрэлхэг баатар аймагтай нийлж явах нь зүй болой. Хэдийгээр Есүхэй ойр төрөл хэмээвч Есүхэй эдүгээ нэгэнт наснаас нөгчсөн тул бид одоо учир мэдэхгүй хэдэн хүүхэд үл бүтэх нэг эхнэрийг сахиж суугаад юу хийх вэ. Харин та харьж хэлээрэй. Миний явах хэрэгт бүү саад бологтун хэмээн мориндоо мордсугай хэмээхэд Чирлаха өвгөн түүний хормойноос татан барьж ихэд уйлан, 

	— Та явж хэрхэвч үл болно. Өвгөн зарцын үгийг сонс хэмээн дахин дахин хориглоно. Тод Туяа их л хилэгнэн жадаа авч үхлээ эрсэн муу өвгөн хэмээн Чирлаха өвгөний нурууг хатган орхиод дагагсдаа аван давхисаар даваа даван нэгэн тийш орно. Чирлаха өвгөн тэндээ их дуунаар орилон ёолон байтал Тэмүжин гүйсээр хүрч ирээд, 

	— Та яав? хэмээн биеийг нь түшнэ. Өвгөн уйлан хэлрүүн:

	— Ай Тод Туяа та нарыг орхиж урван явахад би түүнийг уйлан гуйваас харин намайг ийнхүү жадлан дутаав. Би үхэхэд гэмгүй, гагцхүү өнчин та нарыг хэн үзэх вэ хэмээн уйлахад Тэмүжин мөн их л дуу тавин уйлна. Гэнэт Хасар

	— Та нар яав? Яав? хэмээсээр гүйн ирнэ. Тэмүжин хэлрүүн:

	— Тод Туяа биднийг орхиж урван явахдаа өвгөн эцгийг жадлан одсон байна. Үнэхээр муу санаатай хэмээн уйлна. Хасар их л хилэгнэн тэр явсан зүгт зааж харааж хэлрүүн:

	— Урвасан хулгай та нар бүү яар! Бүү яар! Би нэгд нэгэнгүй манцуургадан арилгасугай хэмээгээд

	— За та нар бүү уйл. Би ээжид хэлээд ирье хэмээн гүйн одож удалгүй Өэлүн хатан гүйсээр хүрч ирээд өвгөнийг түшиж, 

	— Хэрхэв хэрхэв? гэнэ. Өвгөн уйлан хэлрүүн: — Ай Тод Туяа хүртэл та нарыг орхиод урван одсон болой. Би гуйн хориглоход харин намайг жадлан унагав. Миний үхэх ч гайгүй. Та нар хэцүүдлээ шүү. 

	Өэлүн түүнийг сонсоод нүдний нулимсыг арчиж өвгөнд хэлрүүн:

	— Эрхэм ах бүү сэтгэлээ зовоогтун. Танай шарх хүнд тул биеэ сувил. Би түүнтэй эрэгчин эмэгчнээ ялгасугай хэмээн босоод тэр зүгт зааж ийн хэлрүүн:

	— Тод Туяа! Тод Туяа миний нөхөр байхдаа чамайг өөрийн биетэйгээ адилхан үзэж хүндэтгэн байсан бөлгөө. Өнчин хүүхдээ чамд захиж итгэж байсан бөлгөө. Эдүгээ түүнийг үхмэгц чи харин биднийг хаяад явахаар үл барам миний харьяат нарыг урвуулан аваачих буюу. Ай үнэхээр миний бие эхнэр хүн чадалгүй буюу хэмээн ихэд хилэгнэж, 

	— Түргэн миний жадыг авчир! хэмээн дэргэдэх хүмүүстээ хэлтэл Хасар хажуугаас шийдмээ барьж хэлрүүн:

	— Ижий, ижий! Би очъё. Та нар боль! Та нараас юун айх вэ. Өэлүн зандран хэлрүүн:

	— Дэмий донгод! Хойш бай! Түргэн миний жадыг авчир!

	Дэргэдэх хүмүүс яаран жадыг авчран өгнө.

	Өэлүн хатан төдий Чирлаха өвгөнийг тэтгэн оруулж өөрийн биеэр жад барин хөвүүдээ дагуулж урвагсдын хойноос нэхэн одож даваа даван далд орно. Гэнэт нөгөө этгээдээс Тод Туяа нэгэн хэсэг хүмүүсийг дагуулан гарч ирнэ. Хойноос Өэлүн хатан өндөр дуугаар хашхирсаар гарч ирнэ.

	— Ай! Тод Туяа чи хүлээж бай. Хөгшин эгч чинь хэдэн үг хэлье. Тод Туяа эргэж харж зогсоно. Өэлүн хэлрүүн:

	— Миний нөхөр байхдаа Тод туяа чамайг өөрийн биетэйгээ адилхан хүндэтгэж өөрийн үр хүүхдээ хүртэл чамд итгэн тушааж байсан бөлгөө. Гэтэл эдүгээ миний нөхөр нэгэн цагийн эндэгдлээр бие нөгчихөд чи харин өнчин биднийг орхиод өөр улсад өөрөө одох нь үнэхээр үхэр малыг гүйцэхгүй бөгөөд чиний санаа хэрхэн түвддэг буй. Тэр ч байтугай харин хориглон гуйсан Чирлаха өвгөнийг жадлан унагасан нь даанч харгис хэрцгийн туйлд хүрчээ. Чамд үг байваас түргэн хэлэгтүн. Энэ хөгшин эх чинь чамтай нэгнээ үзэхээр ирсэн бөлгөө хэмээхэд ТодТуяа хэлрүүн: — Эдүгээ ус нэгэнт ширгэж, чулуу нэгэнт хатсан бөгөөд эр төрсөн бид нар эрэлхэг аймагт нэгдээр одохгүй юун хэмээн суух вэ хэмээгээд олноо дагуулан чанагш одоход Өэлүн хатан морио давиран тэдгээр урвагсдын өмнө гарч жадыг хөндлөн бариад явах хүмүүсийг хориглон зогсоож хэлрүүн:

	— Үнэнхүү та нар урваж одох аваас би та нартай нэгээ үзсүгэй хэмээхэд тэдгээр цэргүүд цөм айн гайхаж бие биеэ харалцан халдаж чадахгүй байна. Гагцхүү Тод Туяа нэгэн хоёр хүний хамт дутаан одно. Өэлүн тэдгээр хүмүүст хэлрүүн:

	— Олон цэрэг ард сонсогтун! Миний нөхөр байхын цагт та бүхнийг энэрэн үзэж өөрийн ах дүү мэт хүндэтгэн явсан бөлгөө. Эдүгээ та нар өнчин биднийг орхиод ямар санаагаар урвах вэ? Ядахдаа миний хүүхдийг өсөж хүмүүжтэл бидэнтэй хамт амьдраад тэр цагт явахад үл оройтно. Миний хүүхэд өссөний хойно ачтай хүмүүст ачийг хариулж, тустай хүмүүст эрхбиш тусыг гүйцэтгэнэ. Үнэнхүү хортой харгисаас адбиш өсийг хариулна. Та нар хэдийгээр урьдын нөхрийн сайн сайхныг санахгүй боловч өнчин өрөөсөн бид нарыг өрөвдөх, үгүй буюу хэмээн хэлээд нүдний нулимсыг асгаруулж хүүхдээ тэд нарт сөгд хэмээн тэдгээр цэрэг ардын эсэргүү сөгдүүлэхэд олон цэрэг ард цөм уярч мөн эсэргүүгээс сөгдөөд ийн хэлрүүн:

	— Бид нар үнэхээр орхин явах санаагүй бөгөөс гагцхүү Тод Туяагийн тушаасныг дагаж явсан бөлгөө. Одоо дуртайяа эргэж буцсугай. Өэлүн хэлрүүн:

	— Та нар үнэхээр биднийг хайрлаж надтай эсэргүүцэн халдсангүй нь сайшаан баярлавч барахгүй. Одоо буцсугай хэмээвээс намайг дагацгаан ирмүү хэмээн хүүхдээ босгож бүгдийг дагуулан орно.

	
Тавдугаар үзэгдэл. Чирлаха өвгөнийг оршуулсан нь

	Хөшиг нээмэгц: Чирлаха өвгөний гэр байх бөгөөд өвгөний эхнэр Бөтгөс юм оёж суун байна. Гэнэт гаднаас Чирлаха өвгөн ёолсоор орж ирнэ. Эмгэн үзээд оёдлыг тавьж босон харайн чи хэрхэв? хэмээн дахин дахин асууж түшин авна. Өвгөн хэлнэ,  - Ай хүн гэгч малаас дор аж. Тод Туяа хүртэл Есүхэй баатрыг нөгчив хэмээн өнчин өрөөснийг орхиж тайчууд аймагт урван одоход хөгшин зарц би элдвээр гуйн хориглоход харин намайг жадлан тогтоов. Аяа, аяа хэмээн ёолсоор орон дээр хэвтэнэ. Эмгэн их л яаран үнэхээр харгис зальхай хүн аж. Чи одоо хэвтэж биеэ сувилагтун хэмээн хэвтүүлж эм тан хэмээн яарна. Өвгөн хэвтээд хэдэнтээ их дуунаар санаа алдаж, 

	— Эмгэн! Эмгэн хэмээн дуудаад би одоо амьдрахад бэрх боллоо. Би үхэвч чи хэдэн өдөр явах тул Өэлүн хатан ба өнчин хэдэн хүүхдийг нь сайтар сувилбаас зохино. Бүү осолдогтун хэмээн хэлээд төдий нэгэнтээ зогьсож бие барна.

	Эмгэн ихэд уйлан гүйсээр гарч одоод удалгүй Өэлүн хатан олон хүүхдийн хамт юу болов хэмээн яаралцсаар орж ирээд нэгэн зэрэг үзэж дуу тавилцан уйлна. Гагцхүү Хасар учрыг мэдэхгүй, энэ юу болов? Ижий? Ижий? Та нар юунд уйлж буй (цөм дуугүй уйлсаар байна)

	Хасар их л хилэгнэн хэлрүүн:

	— Тод Туяа! Тод Туяа! Би чамайг очиж алсугай. Чи бидний ижий аав нарыг гомдуулжээ хэмээн гүйн гартал Бэлгүтэй татан бариад хэлрүүн:

	— Чи бүү тэнэг зан гарга! Өвгөн аав, Чирлаха өвгөн үхсэн тул тийнхүү уйлна. Хасар сая учрыг мэдэж урагш очиж нэгэн зэрэг татаж чангаагаад бас өөрийн эх ах нарын уйлахыг үзээд гэнэт их дуугаар хүрхэртэл хашхиран сая мэдсэн мэт уйлна. Өэлүн нэгэн зэрэг уйлаад ийн хэлрүүн:

	— Аяа аяа сайн нөхрөөсөө салахаар үл барам сайн өвгөн ахаасаа салсан нь юутай гашуудалтай аж. Чирлаха өвгөн хэдийгээр манайд зарагдагч хүн боловч бидний ах дээдэс лүгээ адил биднийг сувилж биднийг асар хүндлэн энэрэн үзсэн нь үнэхээр их ачтай болой. Хүүхэд та нар цөм сөгдөж ачийг хариул хэмээв. Хүүхэд нь бүгдээр сөгдөнө. Өэлүн дээд ёсоор ёслон ийн хэлрүүн:

	— Өвгөн ах Чирлаха та энэ биедээ бидний хэрэгт зүтгэсээр олны өмнө явсаар эцэст шударгаар бие барсан нь үнэхээр гайхамшигтай тул бид нар таны ачийг хариулахад үнэхээр бэрх хэмээн уйлан унана. Тийнхүү нэгэн зэрэг уйлаад түүний хүүрийг хөхөөр бүтээн бүгдээр өргөж нутаглуулахаар гарна. 

	 Удалгүй Өэлүн хатан гарч ирээд зовнин сууна. Тэмүжин Бэлгүтэй, Хасар нар орж ирээд эхийн дуугүй, баяргүй суухыг үзэж мөн дуугүй нэгэн зэрэг суулцана. Гэнэт Өэлүн хатан хэдэн хүүхдээ үзээд толгойгоо зовних мэтээр хөдөлгөөд ийн хэлрүүн:

	— Миний хүүхэд та нар одоо ухаантай явах хэрэгтэй. Та нарыг тойрсон нь цөм өстөн бөгөөд манай үндэс угсааг хорлохоор бодож буй. Та нарт сүүдрээс өөр нөхөргүй, сүүлнээс өөр ташуургүй болой. Эрдмийн дээд сэргэлэн, эрхмийн дээд эв болой. Та нар хэзээ ямагт сэрэмжлэн явбаас зохих бөгөөд бусад лугаа эвийг хичээвээс зохино хэмээн сурган хэлнэ. Хүүхэд нь дуугүй сонсоно. Бас нэгэн зэрэг суусны хойно Хасар босон харайн ийн хэлрүүн:

	— Ижий, ижий! Бид нар хамар нь хавдсан хүмүүс мэт гон гон шон шон хэмээн гуншиж, нүд нь өвдсөн хүн мэт нус нулимс цувруулан суух юун вэ. Хойд ууланд гарч хорхойн гөрөөс түүж баярлан инээлцэн бархиран хашхиран явбаас тэр дээр биш үү хэмээхэд (бусад нь бүгдээр инээнэ) Өэлүн хэлрүүн:

	— Хүүхэд минь та нар авлаар явбаас явтугай. Гагцхүү ихэд сэрэмжлэн явбаас зохино. Тайчуудын зэрэг өстөн нар биднийг үргэлж гэтсээр болой. Эртхэн буцаж эртхэн хариваас зохино.

	Хасар их л баярлан, 

	— За, за. Мөн, мөн. Ижийн зарлигийг ямар аймшиггүй давах вэ. Сэтгэлээ бүү зовоогтун. Нэг тайчууд байтугай нэг хэсэг тайчууд ирэвч юунаас айх вэ хэмээгээд ижий бид нарыг явж тоглогтун гэж буй хэмээн Тэмүжин, Бэлгүтэй нарыг чирсээр одно. Өэлүн түүнийг үзээд мөн ч баярлах хөгжих сэтгэл төрж хүүхдээ харж толгойгоо сэгсрэн гайхаж хөөрхийлж буй мэт байдал гарган байтал хөшиг хаагдан орхино.

	
Зургаадугаар үзэгдэл. Тэмүжин тайчуудад баригдсан нь

	Хөшиг нээмэгц: Уул ус сайхан дэл байна. Гэнэт нэгэн шийдэм үсрэн ирнэ. Дараагаар Хасар гүйсээр гарч ирээд амаа барин ийн гашуудан хэлрүүн: 

	— Би арай бага илүү чулууджээ. Оносонгүй. Оносонгүй. Ай халаг хэмээн шийдмээ авч бас нэг тэхэд цохихоор явна. Гэнэт тэнд нэг шугуйн завсраар нэгэн шар эрээн сүүл шарван байна. Хасар урагш одож сайтар ажиглан шагайн үзээд их л инээн хэлрүүн:

	— Энэ нь хээрийн лит байна хэмээн хэлж байтал нэгэн аймшигтай барс үсрэн гарч ирнэ. Хасар яаран зайлж шийдмээр жанчин орно. Хоёул нэгэн зэрэг үсрэн жанчилдаад Хасар төдий шийдмээ хаяж нударга далайн орж барс лугаа барилцан ноцолдон байтал Бэлгүтэй гарч ирэн барсыг харван унагаана.

	Хасар барс унасныг үзээд дахин дахин нударгалж гэнэт их л инээн хэлрүүн:

	— Энэ муу лит ядраад унтсан буй за хэмээтэл Бэлгүтэй хажуугаас инээн хэлрүүн:

	— Чи үзэхгүй буюу. Би харваж алсан болой. Хасар хэлрүүн:

	— Дэмий бүү донгод. Би шааж алсан болой хэмээн булаацалдан байтал Тэмүжин хүрч ирээд хоёулыг салгаж барсыг зайлуулаад Тэмүжин гэнэт нэг юм харсан мэт болж хэлрүүн:

	— Дүү нар! Дүү нар тэндээс баахан хүмүүс ирж буй. Бид зайлсугай хэмээн бусдаа дагуулан нэгэн хадны араар орж очно. Тэр этгээдээс Тайчууд аймгийн хэсэг цэрэг гарч ирээд тэргүүлсэн баатар нь ийн хэлрүүн:

	— Энэ ууланд Тэмүжин ирж авладаг болой. Та нар сайтар ажиглаж бай. Хэрэв учирваас алдаж үл болно. 

	Нэгэн цэрэг ийн хэлрүүн:

	— Өрлөгд толилно уу? Тэр хадны дэргэд хэдэн хүн байх нь юу вэ? 

	Баатар түүнийг сонсоод тэр зүгт ажиглан харж бүгдийг дагуулан одно. Гэнэт нөгөө этгээдээс Тэмүжин нар дутаан ирэх бөгөөд Бэлгүтэй буцаж харватал Тайчуудын хүмүүс нэхэн гараад нэг нь оногдон унана. Тайчууд сая хэцүүг мэдэж тэндээ хоцрон зогсоно. Тэмүжин нар мөн эндэх этгээдэд зогсож Бэлгүтэй харван байна. Тайчуудын баатар хэлрүүн:

	— Та нар өчүүхэн нялхас бидний гараас гарахад бэрх. Энэ өдөр нэгд нэгэнгүй барина. Харвахаас тань ер үл айна. Манай этгээд харва хэмээв. 

	Тэдний этгээд нум сум авч мөн харван эхэлнэ. Хасар тэр үгийг сонсоод их л хилэгнэн,  

	— Муу хулгай нар үхэхээс үл айх аваас нэг нэгээр гарч ирэгтүн. Хоёр хоёроор ирэвч мөн болно хэмээн ах нараа та нар байз. Би очъё хэмээн урагш орно. Тайчуудын бүлгээс нэг баатар ирнэ. Хасар түүнтэй хэд зөрсөнгүй жанчин унагаад дахин дуудна. Бас нэгэн баатар ирээд дийлэлгүй дутаана. Хасар их омогтойгоор хараан хашхирахад тайчуудын баатар дэргэдэх олон цэрэг баатраа нэгэн зэргээр дайран ор хэмээтэл бүгдээр хашхиран орж ирнэ.

	Тэмүжин нар олны эсрэг цөөнөөр байлдаж болохгүйг мэдээд дутаан явна. Тайчууд нар хойноос нь хөөн явна.

	Тавцан дээр хэд тойрч гүйгээд нэгэн тийш орно. Тайчуудын баатар нэхэн ороод нөгөө этгээдээс гарч ирэн өөрсдийн цэрэг эрсэд хэлрүүн:

	— Олон цэргүүд энэ уулыг сайтар бүслэгтүн! Хэрхэвч гаргаж үл болно хэмээн хэлж цэргээ тараан уулын зүг зүгт бүслэн явуулна.

	 

	(Тавцан дээр хүн үзэгдэхгүй болно)

	 

	Нэгэн хэдэн мөч болоод гэнэт нөгөө этгээдээс Тэмүжин ганцаар ийш тийш гэтсээр харсаар сэмхэн гарч ирээд ийн хэлнэ.

	— Ай одоо хэрхэх билээ? Хэдэн дүү нар минь мэнд гарсан болов уу даа. Энэ Тайчуудын харгисууд уулыг нэгэнт ус нэвтрэхгүйгээр бүсэлжээ. Би одоо эндээ бага суухаас бус хэрхэх вэ. Ай хөөрхий ижий минь, миний төлөө зовж байгаа буй за. Би хэзээ ижийтэйгээ учрах билээ хэмээн хэлээд ханцуйгаар нүдний нулимсыг арчин байтал гэнэт тайчуудын бүсэлсэн цэргүүд бүү гарга. Сайтар бүслээрэй хэмээн зүг зүгт хашхирах нь сонсогдоно. Тэмүжин ихэд цочин ийш тийш айсан мэт харж ийн хэлрүүн:

	— Ай хэрхэх билээ. Би одоо энэ уулнаас яахан гарах билээ хэмээн тэндээ мориноос бууж бага сууна. Төдий зүүрмэглэн нойр нь хүрч унтана. Гэнэт сэргэн босон харайн ийн хэлрүүн:

	— Одоо Тайчууд явсан магадгүй хэмээн морио авсан мэт болоод дээр нь унасан мэт маяглан ийн хэлрүүн:

	— Би одоо гарч үзье хэмээн нэгэн тийш гартал гайхан хэлрүүн: 

	— Энэ морь ер булгидаггүй бөлгөө. Эдүгээ яахан булгилах болсон бэ? Энэ магад учиртай болов уу хэмээн атал гэнэт Тайчуудын цэргүүд бүү гарга. Сайн бүсэл хэмээн зэргээр зүг зүгт хашхирна. Тэмүжин их л айн буцаж ирээд хуучин газартаа мориноосоо бууж суугаад

	— Аяа гарч болохгүй. Хэрхэх билээ? хэмээн нэгэн зэрэг сууж бас нойрмоглон унтана (нэлээд удна) Гэнэт бас сэргээд босон харайн хэлрүүн:

	— За эд нар магад явсан буй заа. Гэдэс ч маш их өлсөж байна. Юу ч болов гарч үзье хэмээн мориндоо мордоод гаран явтал гэнэт зам дээр нь нэг их чулуу бөглөсөн байна. Түүнийг гайхаж хэлрүүн:

	— Урьд энд ийм чулуу байсангүй атал энэ хаанаас ирсэн чулуу болов. Юутай жигтэй вэ хэмээн гайхан атал гэнэт Тайчуудын цэргүүд мөн л:

	— Бүү гаргагтун хэмээн хашхиралдана. Тэмүжин толгойгоо сэжлэн гаслан хэлрүүн:

	— Юутай зовлонтой. Юутай аймшигтай вэ. Харгис тайчууд намайг эрхбиш барьсугай хэмээнэ хэмээгээд дахин буцаж алхлан толгойгоо унжуулсаар ийн дуулан өгүүлрүүн:

	 

	(Дөрвөн уулын аялгуугаар дуулна)

	 

	Гэмгүй л явтал миний л бие дээ хө хө хө

	Гэнэтийн дайсанд дайралдан бүслэгдэв хө хө

	Гэнэдэж бүслэгдэхийн зовлонд ороод хө хө хө

	Гэртээ буцах аргагүй болов хө хө

	Хамт л явсан хайртай дүү нар минь хө хө хө

	Харьж гэртээ буцсан болов уу даа хө хө 

	Харгис тайчуудад бүслэгдсэн миний бие хө хө хө 

	Харьж буцахын аргагүй болов хө хө

	Өндөр уулын орой дээр хө хө хө

	Өнчин бие минь ганцаараа хоцров хө хө

	Үрээ хээр морьтойгоо хоёул хө хө хө

	Өлсөж ундаасахын зовлонг эдлэв хө хө

	Өшөөт харгис тайчуудын аймаг хө хө хө

	Өршөөх сэтгэл ер ч үгүй хө хө

	Өөрийн бие минь жигүүртэй болоосой хө хө хө

	Өндөр тэнгэрт нисэн гарах юм сан хө хө 

	Атаат харгис тайчуудын аймаг хө хө хө

	Уулын гадуур бүслэн байна аа хө хө

	Амраг төрсөн Өэлүн эх минь хө хө хө

	Аюулхай цээж нь бөглөрч байгаа даа хө хө

	Ачит аав ээжийн хайр хишгээр хө хө хө

	Арван чи зургаан насанд хүрэв ээ хө хө

	Аюулт дайсны цэрэгт учраад хө хө хө

	Уулын дотор бүслэгдэхийг хэн санав хө хө

	Эх Өэлүнг санахын хамтаар хө хө хө

	Элэг болоод зүрх минь эмтрээд ирнэ ээ хө хө

	Эргэж гэртээ харихыг санамагц хө хө хө

	Энэхэн чигээрээ нисээд явмаар

	 

	хэмээн элдвээр дуулан уйлан байтал гэнэт тайчуудын цэрэг зэргээр бүү гарга. Сайн бүслэгтүн! Хүүе тэр цаагуур чинь гараад явчих вий. Сайн хараарай хэмээлцэн байна. Тэмүжин толгойгоо сэжиж их л цочсон айсан байдал гарган нүдний нулимсаа арчиж тэнд нэгэн газар суугаад

	— Аяа, аяа энэ харгисууд бас яваагүй байна. Би одоо хэрхсүгэй хэмээн тэндээ суусаар унтана (нэлээд болоод). Тэмүжин гэнэт сэргэсэн мэт босон харайн дөрвөн зүгт сайтар ажиглан чагнан явна. Нэлээд яваад хүн морины чимээ байхгүй тул ийн хэлрүүн:

	— Эдгээр харгисууд магад явсан буй за. За за болтугай. Болтугай. Би одоо санаа шуудаж эдний дундуур дайран гарсугай. Энд эдүгээ гурав хоног юу ч идсэнгүй. Гэдэс ч өлсөөд тэсэхгүй болов. Гаравч үхнэ. Суувч үхнэ. Шууд гараад үхсэнийг хүрэхгүй хэмээн төдий санаа шуудаж мориндоо мордоод ийн тийн зай завсрыг эрэн гэтсээр явж нэгэн тийш сая гартал гэнэт эсэргүүгээс нэгэн цэрэг тохиолдож Тэмүжинг үзээд их дуунаар ийн хашхиран өгүүлрүүн:

	— Олон цэргүүд түргэн! Түргэн. Өнөөх Тэмүжин энд буй. Барь! Барь! хэмээмэгц зүг зүгээс хашхиралдан олон цэргүүд орж ирнэ. Тэмүжин дэмий нэгэн зэрэг дутаан гүйсэн боловч олон цэргүүдэд аргагүй баригдав. Тэдгээр цэргүүд Тэмүжинг бариад зэр зэвсгийг нь хурааж их л баярлалдан одоо энэ их олзоо их дарга Болд баатарт хүргэн өгсүгэй хэмээн Тэмүжинг хүлсээр авч явна. Тэмүжин тэдэнд баригдаад явахын зуур ийн дуулруун:

	 

	Ая, ая, ая, ая, ая, хө хө өө хө

	Атаат дайсандаа баригдан барав аа хө хө

	Амраг төрсөн ижий дүү нараасаа хө хө өө хө

	Алс чиг л газар салан дүүрэв ээ хө

	Эе эе эе эет эе хө хө эе хө

	Эргүү чи л дайсандаа баригдан барав аа хө хө

	Элбэрэлт эх болоод энхрий дүү нараасаа хө хө өө хө

	Энэхэн чи л цагтаа салан дүүрэв ээ хө хө

	Хааяа хааяа, хааяа, хааяа, хааяа хө хө өө хө

	Харгис дайсандаа баригдан барав аа хө хө

	Хайртай л ижий хамаг олон дүү нараасаа хө хө өө хө

	Харахын л зуур хагацан дүүрэв ээ хө хө

	Алтан амиа алдахаас айхгүй хө хө өө хө

	Аавын угсааг таслахаас айна хө хө

	Атаат дайсан та нар албал ал хө хө өө хө

	Амраг дүү нар минь миний өшөөг авна хө хө

	 

	хэмээн дуулан явсаар нэгэн тийш орон очтол (хөшиг хаана)

	 

	
ДолООдугаар үзэгдэл. Тэмүжин тайчуудаас дутаасан нь

	Тавцангийн дээр Тайчуудын их баатар төв дунд сууж олон баатар эрэлхгүүдийн хамт уул талын газар цэцэрлэгийн дотор зугаацан цэнгэлдэж архи айраг уулцан урт дуу дуулалцан бархиралдан атал хөшгийн үүд нээгдэнэ. Хөшиг нээсний хойно нэгэн зэрэг дуу дуулалцан байтал Тайчуудын их баатар төмөр Болд хэмээгч дээш босоод архи хундага өргөж ийн хэлрүүн:

	— Энэ өдөр өстний хөвүүн Тэмүжинг өндөр ууланд хориод гаргахгүй болсон нь өстний үндсийг таслах цаг болжээ. Олон баатар цэргүүд улам сайнаар бүсэлж эрхбиш амьдаар барин авчрахын тул энэхүү хундагыг уусугай хэмээхэд олон баатрууд зэргээр,  — Ура, ура! Тийм болтугай. Тийн болтугай хэмээн хөгжилдөн бархиралдаж уулцан байтал гэнэт гаднаас Тэмүжинийг барьсан цэргүүд орж ирээд урагш давшин ёсолж хэлрүүн:

	— Түмний дээд Төмөр Болд баатар толилно уу! Эдүгээ өчүүхэн бид Тэмүжин хулгайг барин авч ирэв ээ хэмээтэл бүгдээр:

	— Ура, ура юутай сайн вэ хэмээн түрхэртэл бархиралдаж хундага өргөлцөн тэрхүү барьж ирсэн хүмүүст зэргээр өгч ихэд сайшаалцана. Төмөр Болд ийн хэлрүүн:

	— За тэр хулгайг аваачиж цэрэгт тушаан сайн хадгалуулж байгтун. Энэхүү их найр хуримын дараагаар тонилгон шийтгэсүгэй хэмээнэ.

	Цэргийн тэргүүлсэн баатрууд, 

	— За хэмээн нэгэн цэрэгт тушаал өгч үүдний гадна булангийн дэргэд аваачиж хадгалан байна. Тэдгээр Тайчуудын цэрэг эрчүүд Тэмүжинийг бариад улам ихээр найр хөгжим болж байн байн хундага өргөлцөн бархиралдан үймэлцэж дуулалдан байна. Тэмүжин тэндээс нэгэн цэрэгт сахигдан толгойгоо унжуулж үхэхийг хүлээн уйлан сууж байн байн санаа алдан:

	— Ижий, Ижий! Дүү минь! Дүү минь хэмээн байхад дэргэдэх цэрэг нь зандран юуны чинь ижий минь, дүү минь. Мөд сүнс чинь очиж уулзана хэмээнэ. 

	Тэмүжин түүнийг хялайн хараад толгойгоо сэжилж дотогш харан хөдлөлгүй сууна. Тэрхүү цэрэг Тэмүжиний дэргэд суун байсаар гэнэт нойр нь хүрч нойрмоглон байна. Нөгөө этгээдэд Тайчуудын баатрууд найрласаар байна. Тэмүжин гэнэт толгойгоо өргөж тэрхүү цэргийг харваас нойрмоглон унтаж бүхий тул нэгэн ухаан олсон мэт яаран ийш тийш харж ойр хавь нь өөр хүнгүй тул яаран гарын хүлээсийг алдраан тэрхүү цэргийн дэргэдэх сэлмийг шүүрэн авч цавчин орхиод шууд дутаан одно. (орно)

	Тайчуудын баатрууд нэгэн зэрэг их л найрлан Тэмүжиний явсныг мэдэхгүй, бас л найрласаар байна. Нэлээд найрлаад Төмөр Болд дээш босон ийн хэлрүүн:

	— За одоо найр хуримыг зогсоогоод эцсийн баярыг үйлдэн хулгайн хөвүүн Тэмүжинийг түмэн хэсэг болговоос ямар хэмээхэд олон баатрууд их л баярлалдан, 

	— Маш зөв, маш зөв хэмээлцэнэ. Төмөр Болд нэгэн баатарт ийн хэлрүүн:

	— Чи очиж Тэмүжинийг авч ир! хэмээв. Тэр баатар:

	— За хэмээн найраас гарч Тэмүжиний байсан газраа ирж тэрхүү үхсэн цэргийг үзээд их л цочин урагш очиж нэгэн зэрэг татаж түлхэж ядаад муу дуунаар бархиран ирж Төмөр Болдын өмнө сөгдөөд:

	— Муухай болов, муухай болов. Хүн алжээ, хүн алжээ хэмээхэд Төмөр Болд их л гайхан, 

	— Хэн аймшиггүй миний тушаалыг хүлээлгүй Тэмүжинийг алсан бэ? Түргэн тэр хүнийг олж ир! Тэр баатар хэлрүүн:

	— Тэмүжинийг алсан биш. Тэмүжин манай цэргийг алаад дутаан оджээ хэмээхэд Төмөр Болд:

	— Ээ хэмээн муухайгаар хашхиран барив аа, барив аа. Түргэн миний зэвсгийг авч ир! хэмээн хоёр их шийдэм барьж олныг дагуулан тэрхүү цэргийн дэргэд ирж ихэд зандран загнаж

	— Энэ муугийн хүүрийг хэмхэл хэмээгээд бас олон баатруудад ийн хэлрүүн:

	— Барив аа, барив аа. Та нар сайтар харахгүй байж иймд хүрэв. Түргэн зүг зүгт явж эрэгтүн хэмээн зүг зүгт эрэхээр гарч одно. (Хөшиг хаана)

	
Наймдугаар үзэгдэл. Сорхон шарын тусламж

	Хөшиг нээмэгц: Маш үзэсгэлэнтэй уул тал байх бөгөөд зүүн өмнө этгээдэд нэгэн их хад чулууны хоорондоос урссан нарийхан горхи ус байна. Түүний дэргэдүүр өвс бургас өндөр ургасан ажээ. Баруун хойно нэлээд хол гэр үзэгдэх бөгөөд гэрийн гадна нэг хэдэн унгас ноосны тэрэг ба хонь ямаа морь мал байна. Хүн орох гарах нь үзэгдэхгүй бөгөөд тавцангийн дээр чимээ аниргүй байна. Гэнэт хадны араас Тэмүжин хөвүүн сэмхэн алхсаар ийш тийш харсаар гарч ирээд их л айсан зүдсэн байдлыг гарган ийн хэлрүүн:

	— Аяа. Одоо би хаана нуугдах билээ. Гэдэс ч өлсөөд тэсэхэд бэрх болов. Морь ч үгүй явган хэрхэн гэртээ хүрч эх болон дүү нартайгаа учрах билээ. Одоо дахин Тайчуудад баригдваас амьд гарах нь бэрх буй за. Тэдэнд баригдан үхсэнээс өөрөө өлсөж үхсэн нь дээр буй за хэмээн сэмхэн сэмхэн хэлээд нуугдах газраа эрэн ядан байж гэнэт ийн хэлрүүн:

	— Аяа би одоо хаана нуугдах билээ хэмээгээд - Аа! Мэдлээ, мэдлээ. Энэ усны дотор орж толгойгоо гарган хэвтээд шөнө болмогц явсугай хэмээн төдий усны хөвөөнд очиж бага усан уугаад гэнэт цочсон мэт усанд шурган орж хэвтэв. Нэлээд болсны хойно гэнэт далдаас нэгэн хүн ийн хашхиран хэлрүүн:

	— Тэмүжин! Тэмүжин чи хэрхэн энд ирсэн бэ? Юунд энэ мэт айж нуугдан буй хэмээхэд Тэмүжин түүнийг сонсоод их л цочин өндийж ийш тийш нэг зэрэг хараад улам дорогш шурган хэвтэв. Харин нөгөөх этгээдээс нэгэн өвгөн хүн явсаар хүрч ирээд усны хөвөөнд зогсон ийн хэлрүүн:

	— Хүүхээн, хүүхээн! Гарч ир! Гарч ир! Бүү айгтун! Чи хэрхэн энд ирж энэ мэт сэрүүцэн зугаалж буй. Энэ газар болбоос муу тайчуудын газар биш буюу. Чи хэрвээ өөр хүнд учирваас чамайг хэрхэвч тавихгүй болой. Би хэдийгээр тайчуудын харьяат боловч та нартай өс хорлолгүй болой. Харин энд удаан байж үл болно.

	Тэмүжин түүнийг сонсоод сая өндийн босож уснаас гаран өвгөний дэргэд ирж сөгдөөд их л уйлан хэлрүүн:

	— Өвгөн аав өршөөж өчүүхэн амийг аварна уу. Би ах дүү нарын хамт гөрөөлөн явж Тайчууд аймагт баригдаад тун саяхан дутаан гарч энд нуугдан буй. 

	Сорхон шар түүнийг сонсоод их л цочин нүд нь орой дээрээ гарч амаа ангайсаар хэлрүүн:

	— Ээ... Ээ... Юу гэнэ ээ? Юу гэнэ ээ. Юутай заяатай гарсан бэ? За одоо түргэн яв. Би чамайг хорлохгүй. Надад мөн чамтай адил хөвүүн бий. Хүү минь өөр хүн учирваас надтай учирсан хэмээн бүү хэлээрэй хэмээн хэлээд тэр чигээр гэдрэг буцаж ороод холоос гарч тэрхүү баруун хойно бүхий гэрт орно. ( Тэрхүү гэр нь зурган гэр болой) Тэмүжин ганцаар хоцроод явах байхаа үл мэдэн арга ядаж ийн хэлрүүн:

	— Аяа миний гэдэс өлсөөд тэсэхгүй болов. Харин энэ өвгөн их л сайн хүн ажээ. Юу ч болов түүний хойноос очиж нэг бага юм гуйж идсүгэй хэмээгээд тэр баруун хойно үзэгдэгч гэрийг зүглэн баруун тийш орж үзэгдэхгүй болно. Дараагаар тэрхүү өвгөн гарч ирээд байтал өөрийн хөвүүн охин хоёр нь хүрч ирнэ. Өвгөн шүлэглэн хэлрүүн:

	— Би сая Есүхэй баатрын хөвүүн Тэмүжин лүгээ учрав. Түүний бие тайчуудын Төмөр Болдод баригдаад харин зол заяагаар дутаан гарч усны дотор нуугдан байна. Эдүгээ лав явсан буй за хэмээн хэлж барахын хамтаар Тэмүжин норсон хөрсөн хэвээр орж ирнэ. Өвгөн түүнийг үзээд их л цочин босон харайн хэлрүүн:

	— Чи юунд яваагүй байна. Түргэн яв, түргэн яв. Хүн ирж мэдвээс амь чинь гарахад бэрх болой. Харин биднийг ч холбогдуулахад хүрнэ. Түргэн түргэн хэмээхэд Тэмүжин уйлан сөгдөж хэлрүүн:

	— Өвгөн эцэг өршөө! Нигүүлсэж өчүүхэн төдий амийг тэнхрүүлэн соёрх, миний бие гурав дөрвөн өдөр юм олж идсэнгүй, тэсэхэд бэрх болов хэмээхэд өвгөн арга барагдан ийн тийн байтал өвгөний хүү эцэгтээ хэлрүүн:

	— Ай аав минь! Харцагад хөөгдсөн болжморыг өвс мод хүртэл халхлан аврах журам буй атал дайсанд хөөгдсөн хүнийг бид нар аврахгүй болбоос өвс модонд хүрэхгүй болно. Тиймийн тул эрхбиш арга сүвэгчлэн үүний амийг авран тэнхрүүлбээс зохино. Өвгөн түүнийг сонсоод, 

	— Мөн, мөн хэмээж Тэмүжинийг - Суу! хэмээн суулгаж хүүхэндээ, - Түргэн мах чанаж айраг цагаан идээ бэлтгэн өгөгтүн хэмээгээд нэгэнтээгүүр хөвүүнээ гадна хүн харж байгтун хэмээн гаргана. Хүүхэн эцгийн үгээр идэх уух юм авчран өгнө. Тэмүжин өлссөн хүн тул махыг шууд авч идсүгэй хэмээнэ. Өвгөн хэлрүүн:

	— Хүү минь их өлссөн аваас шууд мах идэж үл болно. Урьдаар айраг тараг бага сага идээд дараагаар махыг идэж болно. Тэмүжин:

	— За хэмээн айраг уун сууна.

	Өвгөн хэлрүүн:

	— За хүү минь чи сайтар идэж уугаад бага сага биеэ амрааж явагтун. Би чамд морь тусалсугай. Би үзвээс чиний нас бага хэдийгээр тийм боловч ухаан сэргэлэн эрэлхэг шинжтэй тул ирээдүйд их хүн болох лавтай буй за. Харин сүүлийн өдөр миний хүүхэд лүгээ нөхөр тань болж явагтун. Чиний эцэг өвөг Хувилхаан Амбагай хаан Есүхэй баатрыг би цөм танина. Тэд нар бол цөм шударга сайн эрс болой. Тиймийн тул би чамайг аварна. Миний нэр болбоос Сорхон шар гэдэг бөгөөд надад хоёр хөвүүн нэг охин бий. Миний их хөвүүний нэр Чинбай, хоёрдугаар хөвүүний нэр Чулуун гэдэг бөгөөд охины нэр Хадаан гэнэ. Цөм чиний настай адил нэгэн үеийн нөхөд хэмээвээс болно. Тэмүжин хэлрүүн:

	— Ай та болбоос үнэхээр ертөнцөд хосгүй өршөөлт журамт хүн мөн бөгөөд танай энэ их ачийг яахан умартах ажээ. Хэрхэвч хариулахыг хүснэ. Чухам миний дахин төрүүлсэн эцэг эх болой хэмээн нэгэн зэрэг хэлэлцээд өвгөн эхнэрээсээ асууруун:

	— Одоо үүнийг хаана нуух билээ? Эмгэн хэлрүүн:

	— Нуух газар хэмээгч үнэхээр бэрхтэй байна. Ялангуяа Тайчуудын ноход үргэлж ирдэг тул түргэн явбаас дээр буй за хэмээтэл бага охин нь хэлрүүн:

	— Аав! Үүнийг манай унгасны тэргэнд оруулж унгасаар хучваас болохгүй буюу хэмээхэд өвгөн сая санасан мэт

	— Мөн, мөн хэмээн их л сандарч, - За хүү минь чи идэж уусан аваас түргэн унгасны тэргэнд орсугай хэмээн Тэмүжинийг дагуулан бүгдээр гарч Тэмүүжинийг унгасны тэргэнд оруулан янадаас мөн унгасаар чихэж орхиод өвгөн хүүхэндээ хэлрүүн:

	— За хүү минь чи үүнд идэх уух юм өгч байгтун, хүн ирвээс хол зайлаарай хэмээв. (төдий бүгдээр гэрт орж суулцан байна) Хүүхэн Тэмүжиний дэргэд очиж:

	— Чи өлсөж байна уу? Тэмүжин тэргэн дотроос хэлрүүн:

	— Үгүй, үгүй. Гэмгүй, гэмгүй. Ай, би нэгэнт гэргийтэй болсон болой. Үгүй аваас чамайг авч сайн ч атугай муу ч атугай энэ биеийг дуустал нөхөрлөх юм сан хэмээхэд хүүхэн ичингүйрэн нүүрээ дарж хэлрүүн:

	— Чи бүү олон үг яригтун. Хүн ирж мэдвээс амийг чинь гаргахад бэрх болой. Хэрэв гэдэс чинь өлсвөөс сэмхэн хэлээрэй хэмээгээд буцан орно. Тэмүжин:

	— За за хэмээн хоцорно. Гэнэт Сорхон шарын хөвүүн Чулуун гаднаас яаран мэгдэн орж ирээд хэлрүүн:

	— Аав, аав муухай болов.

	Сорхон Шар хэлрүүн:

	— За яав. Хөвгүүн хэлрүүн:

	— Тэр баруун хойно олон морьтой хүн айсуй хэмээхэд өвгөн, эмгэн, хүүхэд их л айлцан яарч өвгөн гүйсээр Тэмүжиний тэрэгний дэргэд хүрч хэлрүүн:

	— Хүүхээ, хүүхээ хүн айсуй. Чи бүү хөдлөөрэй. Тун ч хөдөлж болохгүй хэмээн дахин дахин хэлээд эргэж ирэн хэлрүүн:

	— За та нар бүү сандрагтун, гэмгүй царайлцгааж сууж байгтун хэмээв. Ийнхүү суулцан атал гэнэт гаднаас Тайчуудын цэрэг ба баатрууд мориноос бууцгааж орж ирнэ. Сорхон Шар угтан гарна.

	Тайчуудын баатар их л ууртайгаар орж ирээд сууцгаав.

	Өвгөн яаран цай идээ наана цаана олж тамхи тэргүүтэн барьж хэлрүүн:

	— Эрхэм өрлөгүүд хаашаа морилж явна. Бие лагшин тавтай, хэрэг үйлс бүтэмжтэй болов уу. Доорд бид дээдсийн хишигт түшин амьдарсаар буй.

	Нэг тэргүүлсэн баатар нь хэлрүүн:

	— Сайн, сайн өвгөн чи сайн уу. Бид нар муу хулгай Тэмүжинийг барьж авсан боловч саяхан алдаж явуулаад эрэн явж буй. Танай үүгээр нэгэн бага хөвүүн Тэмүжин хэмээгч ирсэн буюу, ирсэн аваас нуулгүй хэлэгтүн.

	Сорхон Шар яаран хэлрүүн:

	— Ямар Тэмүжин. Тэр нь хэн буй? Бид үзэх ч байтугай сонсоогүй.

	Баатар хэлрүүн:

	— Тэр хөвүүн эндээс магад холдоогүй болой. Та нар харин үзсэн, мэдсэн агаад дарж буй болбоос таны хэдэн ам хүмүүсийн амь ч үл хэлтэрнэ. Харин гаргаж өгвөөс шагналтайгаас гадна юуны тэргүүн болгоно.

	Өвгөн хэлрүүн:

	— Ээ, ээ сахиус, сахиус бид ямар аймшиггүй дарах буй, нэгжиж үз хэмээвч бид мэдэхгүй болой. Та бүхэн гэгээнээр толилж гэмгүй өвгөнийг өршөө. Тэр баатар нэгэн зэрэг сууж цай уугаад ийн хэлрүүн:

	— Танай үүгээр өөр айл байна уу?

	Өвгөн хэлрүүн:

	— Манай эндээс зүүнтэй хэдэн айл буй. Харин тэндээс сураглаваас мэдэх магадгүй.

	Тэрбаатар төдий босож гэрээс гарч ирээд ийш тийш харж байна. Хажуугаас нь нэгэн баатар ийн хэлрүүн:

	— Эрхэм ээ эдний энэ тэргэн дотор юу байдаг буй, нэгжиж үзвээс ямар хэмээхэд тэргүүлсэн баатар нь хэлрүүн:

	— Очиж үзье. Юу ч байж магадгүй хэмээн тэр өвгөнөөс:

	— Танай тэргэнд юу буй хэмээн асууна.

	Өвгөн хэлрүүн:

	— Тэрэгний дотор хаврын хонины унгаснаас өөр юмгүй. Эрхмүүд үзвэл үз.

	Тэдгээр баатрууд урагш очиж тэрэгний үүдийг нээн үзнэ. Тэр цагт өвгөн эмгэн хүүхдийн хамт хэл амаа гарган сэмхэн сэмхэн айлцан чичрэлцэн байна.

	Тэдгээр баатрууд тэрэгний унгаснуудыг гаргаж хаялсаар Тэмүжинийг нуусан тэргэнд ирж унгасыг авч хаялна. Нэгэн зэрэг хаялаад хагаст нь хүрэхэд Өвгөн хэлрүүн:

	— Энэ зургаан сарын шахам халуунд энэ мэт унгасны дотор хүн орвоос бүтэж үхэхгүй буюу. Та нар үзэгтүн, гэмгүй, гэмгүй гэнэ.

	Тэдгээр баатрууд түүнийг сонсоод

	— За, энэ дотор ч хүн байх янзгүй байна хэмээлцээд сая нэгжихийг зогсож гарч одно.

	Өвгөн, эмгэн хүүхдийн хамт тэд нарыг явуулаад их л айлцан хойноос нь мөргөж залбиран ямар сахиулсан хувилгаан авран өнгөрөв хэмээлцэн чичрэлдэж тэдний далд орсны хойно сая өвгөн урагш ирж Тэмүжинийг дуудан гаргана. Тэмүжин маш айсаар ийш тийш харсаар гарч ирээд өвгөнд сөгдөн мөргөж талархан баярлана.

	Өвгөн хэлрүүн:

	— Арай баригдахад шахав. За хүү минь, чи одоо явалгүй горьгүй хэмээгээд хүүхдэдээ морь авчир хэмээн авчруулж бас замын хүнс тэргүүтнийг яаран төхөөрөн бэлтгэж Тэмүжинд өгөөд ийн хэлрүүн:

	— За хүү минь чи энэ морийг унаад энэ туламтай айргийг замдаа уугаад энэ богцтой мах, ааруулаар замын хүнс хийж өдөр шөнөгүй амар мэнд яваад гэртээ харьж ижий, дүү нартайгаа золгогтун. Ирээдүй цагт миний хүүхэдтэй нөхөрлөн ах дүү мэт яваарай хэмээн захихад Тэмүжин дахин сөгдөн уйлан ачит аав, ижий хэмээн мөргөхөд өвгөн түшин босгож, 

	— Олон ёс хэрэггүй. Түргэлэх хэрэгтэй.

	Тэмүжин төдий тэр ах Чулуун ба хүүхэн Хадаан нарт салахын ёсыг гүйцэтгэж моринд мордон давхин одно. Тэд нар хойноос нь харсаар ганцаар хоцорч бас ч гараа заан Тэмүжинийг даллан дохисоор үлдэнэ.

	(Хөшиг)

	
Есдүгээр үзэгдэл. Эргэж гэртээ ирсэн нь

	Хөшиг нээмэгц: Өөр зүйлийн нэгэн сайхан уул тал байна.

	Гэнэт уулын цаанаас Өэлүн хатан ийн дуудан өгүүлсээр гарч ирнэ.

	Амьтан хүн хэн ч атугай

	Арван зүгээс хуралдан ирсэн бөлгөө

	Ай нэгэн цагт бие барахын хамт

	Айл аймгийн ах дүү боловч

	Ачийг умартан журмыг тэрсэлж

	Арван тийшээ урван явав

	Адаг сүүлийн нэгэн цагт

	Атаат хулгай Тайчуудын аймаг

	Амраг үрийг минь бүслэн авч

	Амь биеийг нь сарниулахад хүрэв

	Арван сар ачиж хүн болгосон

	Амраг үр минь Тэмүжин чи

	Аль ямар уулын газар 

	Амь чинь үрэгдсэнийг хэн мэдэв

	Ангир сүүгээ хөхүүлсэн эх чинь

	Алаг нүдээ ширгэтэл уйлавч

	Аль цагт учрахыг мэдэхгүй

	Уул ус уудам талд

	Амраг хөвүүн чам юугаан эрэвч

	Аль өдөр ямар цагт

	Уулзаж учрахыг олж мэдэхгүй

	 

	хэмээн дуулсаар гарч ирээд ийш тийш анхааран явна.

	Түүний хойноос Хасар, Билгүтэй хоёр хөвүүн ба хоёр охин нь дагалдан явж бас хэд хэдэн цэргүүд ачаа хөсөгтэй дагалдан явна. Хасар хэлрүүн:

	— Ижий ижий, Тэмүжин ахтайгаа би хэзээ учрах буй?

	Өэлүн хэлрүүн:

	— Ай хүү минь, ах чинь айж шантрахдаа хаа одсоныг үл мэднэ. Бид гагцхүү энэ Бурхан уулын орчмоор эрэн явбаас учрах магадгүй хэмээн хэлэлцэн явтал гэнэт Тэмүжин сэмхнээр явж хадны завсраар тэднийг харж гайхан сэжиглэн байв.

	Бэлгүтэй түүнийг үзээд эхдээ хэлрүүн:

	— Ижий, тэр хадны чанадаар нэг хүн орж явна. Тэр юун хүн буй хэмээхэд Өэлүн маш нэлээд цочиж өөрийн хүүхэд дүү нараа хойш болгоод гэдрэг алхам буцаж ажиглан харж байв. Тэмүжин өөрийн эх ба дүү нараа сая таниад гэнэт хадны араас гарч санд мэнд гүйсээр хүрч ирэн эх хөвүүн, ах дүү нар золгож нэгэн зэрэг ихэд тэврэлдэн уйлаад Өэлүн асууруун:

	— За хүү минь чи ямар золтой амьд гарч ирэв. Дайсан этгээдэд баригдсан буюу үгүй юу.

	Тэмүжин ихэд уйлан хэрхэн дайсанд бүслэгдсэн ба яахан алдууран дутаасан, дараагаар Сорхон Шар хэрхэн тусалсан зэргийг тоочин атал хөшиг хаана.

	 

	Монгол улсын 28 оны 3 сарын 3-наа төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	
2005 оны хэвлэлийн ТАЙЛБАР:

	Дуу

	1. Хувьсгалт залуучуудын дуу “Уран үгсийн чуулган” 1929. Улаанбаатар хот

	2. Монгол интернационал “Уран үгсийн чуулган” 1929 он Улаанбаатар хот

	3. Мопорын шинэ дуу “Уран үгсийн чуулган” 1929 он Улаанбаатар хот

	4. Улаан наран дуу “Уран үгсийн чуулган 1929 он Улаанбаатар хот

	5. Арван жил дуу 1931 оны 6-р сарын 26-нд бичсэн. Улсын төв архивд байгаа зохиолчийн хувийн хэрэгт бий.

	 

	Шүлэг

	6. Октябрийн хувьсгал “Ардын үндэсний эрх" сонин 1933 он, дугаар 76

	7. Майн нэгэн С. Буяннэмэх “Холбоо шүлгийн цоморлог" 1935 он Улаанбаатар хот

	8. Сүхбаатар ба СССР-ийн найрамдал “Холбоо шүлгийн цоморлог” 1935 он Улаанбаатар хот

	9. Сүхбаатарын туг “Холбоо шүлгийн цоморлог" 1935 он Улаанбаатар хот

	10. Хувьсгалт идэрчүүд “Холбоо шүлгийн цоморлог” 1935 он Улаанбаатар хот

	11. Пионер “Холбоо шүлгийн цоморлог” 1935 он Улаанбаатар хот

	12. Сургууль “Холбоо шүлгийн цоморлог” 1935 он Улаанбаатар хот

	13. Сонин бичиг “Холбоо шүлгийн цоморлог” 1935 он Улаанбаатар хот

	14. Үргэлжлэн дэлгэрч байгаа үндэсний уран сайхан “Холбоо шүлгийн цоморлог” 1935 он Улаанбаатар хот

	15. Манай хоршоо “Холбоо шүлгийн цоморлог” 1935 он Улаанбаатар хот

	16. Амь бие “Холбоо шүлгийн цоморлог” 1935 он Улаанбаатар хот

	17. Нарны эргэлт “Уран үгсийн чимэг" Буриад монголын эрдмийн хүрээлэнгийн хэвлэл 1927 он Альманах дугаар 1

	18. Архи “Уран үгсийн чуулган" 1929 он Улаанбаатар хот

	19. Цаг үе ба амьдрал (мөчлөг) “Монгол ардын үндэсний соёлын зам” 1934 он дугаар 4 Улаанбаатар хот

	20. Хариу тайлбарлахыг хүссэн шүлэг “Уран үгсийн чуулган" 1929 он

	21. Өвлийн доторх ядуу гэр. Мөн эмхэтгэлд

	22. Хадны дээрх ганц хоньчин мөн эмхэтгэлд

	23. Дөрвөн мөртүүд Мөн эмхэтгэлд

	 

	Өгүүллэг

	24. Бор бор болжмор 1967 он Улаанбаатар хот

	25. Сайн хүү “Бор бор болжмор” 1967 он Улаанбаатар хот

	26. Тоншуул доктор “Бор бор болжмор" 1967 он Улаанбаатар хот

	27. Нарс улиасны найрамдал “Бор бор болжмор” 1967 он Улаанбаатар хот

	28. Хоёр найз “Бор бор болжмор” 1967 он Улаанбаатар хот

	29. Балчир жаал “Бор бор болжмор” 1967 он Улаанбаатар хот

	30. Цэцэн цэцэг хоёр “Бор бор болжмор” 1967 он Улаанбаатар хот

	31. Бүтэлгүй хүү “Бор бор болжмор” 1967 он Улаанбаатар хот

	32. Ичээний тарвага “Бор бор болжмор” 1967 он Улаанбаатар хот

	33. Хурган хүү, ишгэн хүү “Бор бор болжмор” 1967 он Улаанбаатар хот

	34. Ах дүү хоёр “Бор борын болжмор” 1967 он Улаанбаатар хот

	35. Жинчин Пүрэвийн жигтэй “Бага сургуулийн 3 ба 4 дүгээр ангид унших бичиг" 1935 он Улаанбаатар хот

	36. Бүтэлгүй Гомбын маргааш "Бага сургуулийн 3 ба 4 дүгээр ангид унших бичих” 1935 он Улаанбаатар хот

	37. Их тэнгэрийн дүлий “Монгол ардын үндэсний соёлын зам” 1935 он 5-6 дугаарт Улаанбаатар хот

	З9. Утасны хүүхэн үү “Ардын үндэсний эрх” сонин 1935 он дугаар 96 УБ хот

	39. Гайхамшигт байдал "Монгол хэл бичгийг сайжруулах бодлогын өгүүлэл”

	 

	Найруулал, нийтлэл, тэмдэглэл

	40. Моторт тэрэгний хэрүүл “Уран үгсийн чуулган” 1929 он

	41. Гурван дугуйтын зовлон мөн эмхэтгэлд

	42. Дайснаа дарсан Сүхбаатар “Уран үгийн чуулган” 1929 он Улаанбаатар хот

	43. Өчүүхэн тэмдэглэл “Монгол ардын үндэсний соёлын зам” 1934 он дугаар 2 Улаанбаатар хот

	44. Шив шинэхэн цуурай "Монгол ардын үндэсний соёлын зам” 1934 он дугаар 2 Улаанбаатар хот

	45. Гайхамшигт учрал “Хувьсгалт залуучуудын эвлэл” сэтгүүл 1935 он дугаар 1 Улаанбаатар хот

	46. Европын дайны нэгэн өглөө “Монгол ардын үндэсний соёлын зам” 1935 он дугаар 6 Улаанбаатар хот

	47. Том жижиг тугалган үсгийн уран хошин яриа “Ардын үндэсний эрх” сонин 1935 он Дугаар 96 Улаанбаатар хот

	 

	Тууж

	48. Малчин Товуудай 1936 он Улаанбаатар хот

	49. Алсыг зорьсон алтан загас “Уран үгсийн чуулган” Буриад монголын эрдмийн хүрээлэнгийн хэвлэл 1927 он №7

	 

	Жүжиг

	50. Ойрх цагийн товч түүх Улсын төв номын санд гар бичмэлээр

	51. Баатар хөвүүн Тэмүжин 1929 оны хэвлэл

	52. Харанхуй засаг 1934 он Улаанбаатар хот

	5З. Марал шар 1928 он Улаанбаатар хот

	54. Эрдэнэт соёмбын эзэн эрэлхэг жанжин Сүхбаатар Түүхийн төв архивын фондод машиндмалаар буй

	 


ЧАНДМАНИЙН ТҮЛХҮҮР

	Сономбалжирын Буяннэмэх 1902 онд Түшээт хан аймгийн Говь Түшээ гүний хошууны (одоогийн Дундговь аймгийн Дэлгэрхангай сум) нутагт төржээ.

	С. Буяннэмэхийг найман настай байхад нийслэл хүрээнээ орж ирсэн авай. С. Буяннэмэхийн эгч нь Тогтох тайжийнхныг бараадан амьдарч байсан цахар Лувсан гэдэг хүнтэй ханилан сууж байлаа.

	С. Буяннэмэхийг 10 настай байхад нагац эгч нь амьдралын талаар ядуу байснаас Тогтох тайжид үрчлүүлсэн бөгөөд Тогтох тайж өөрийн дунд хүү Эрхэмбаяртай хүж барьсан ах дүү болгосон байна.

	Тогтох тайжийнх тэр үедээ соёлтой баян чинээлэг айл байсан болохоор хөлсний багш нарыг урин авчирч хүүхдүүддээ гэрээр ном заалгадаг байсан ажээ. Тогтох тайжийн охин Хаснавч гуай “Миний аав бидэнд харчин угсааны Аашинга гэдэг хүнээр монгол, манж бичгийг голлон хятад хэл бичиг заалгадаг байсан” гэж дурсан ярьж байлаа. Тогтох тайжийнхан орой болгон үлгэр туульч нарыг цуглуулан явган үлгэр яриулах, заримдаа хуучир хөгжмийн эгшигт тууль хайлдаг байсныг залуу хүү С. Буяннэмэх сурч байсан бөгөөд энэ нь үлгэр домгийн баатруудыг амилуулан нөхөрлөж ухаанаа тэлж зохиол бичиж сурахын эхэн цагаан толгой болж, өөрийнхөө зохиолыг хуучир хөгжимд аялгуулан хэлж сурахад нь тусалсан байна.

	С. Буяннэмэх хожим нь Монголын нэрт хөгжимчин Дамдинбазар гуайгаар хуучир хөгжим заалгаж сурсан ажээ. С. Буяннэмэх нь багаасаа цахар хүмүүсийн дунд өсөж бойжсон учраас хэлний аялгад нь цахар дуудлага суусан учраас хүмүүс түүнийг цахар хэмээн дуудах болсон бөгөөд дорно дахины соёлтой болсон байна.

	С. Буяннэмэхийг 16 настай байхад нь Богд хаант засгийн үед Нийслэл хүрээнд байсан бага сургуульд оруулж хоёр жил монгол, орос, хятад хэл суралцуулсан нь төрөлхийн авьяастай сэргэлэн хүүд бие даан эрдэм ном цаашид сурахын үүд хаалгыг нээсэн ажээ. С. Буяннэмэх нийслэл хүрээнд амьдарч байсны хувьд Монголын нийгмийн амьдралын гүнзгий зөрчил, харийн гүрнийхний харгислал, түүний эсрэг үндэсний тусгаар тогтнолын төлөө тэмцэлтэй үеэр танилцаж өсөж торниж байсан бөгөөд түүний улс төрийн үзэл санаа бүрэлдэн тогтоход нь үндэсний тусгаар тогтнолын төлөө амь насаа зориулсан Тогтох тайж түүний хамтран зүтгэгчид гүнзгий нөлөөлсөн байнам.

	Багаасаа нийгмийн аливаа явдлыг ухаарч эхэлж байсан залуу хүү С. Буяннэмэх эх орон, ард түмнийхээ эрх чөлөө жаргалант амьдралын төлөө тэмцлийн замд сэтгэл санаа шулуудан чин сэтгэлээсээ оролцож эхэлсэн ажээ.

	Гамин цэрэг нийслэл хүрээг эзлэн авмагц 1920 онд С. Буяннэмэх хойш нь явж Хиагтад очиж хувьсгалчдын идэвхтэй гишүүний нэгэн болох Буурын харуулын Данзан лам гэж олонд алдаршсан Балданы Данзаныд очиж суусан нь түүний улс төрийн хувьсгалт шинэ үзэл санаа төлөвших хувьсгалч нөхөдтэй дотно танилцахад чухал нөлөө үзүүлжээ. Цагаантан нийслэл хүрээг эзлэхэд гамин цэрэг хойш нь зугтаж Хиагтыг эзлэн хөл үймээн их болж оршин суугчид Дээд Шивээний баруун талын нарсанд дүрвэн очиход С. Буяннэмэх, Б. Данзан ламын хамт мөн тэнд очоод байтал Х. Чойбалсан, Д. Бодоо, С. Данзан нар Дээд Шивээнд очсон байна. С. Буяннэмэх тэнд Ц. Дамбадорж, Цэвээн Жамсранов нартай уулзаж сэтгэлийнхээ үгийг ярилцан монгол ардын намын зорилтыг бүрнээ танин мэдэж, Дээд Шивээнд байгуулсан монгол ардын намын үүрт анх батлан даалтгүйгээр намын гишүүнд элсэн оржээ. Энэ тухай Түүхийн төв архивын фондод байгаа намын гишүүдийн нэгдүгээр дэлгэрэнгүй бүртгэлд С. Буяннэмэх өөрөө 597 дугаар үүрийн гишүүн 1921 оны хоёрдугаар сарын 27-нд намд батлан даагчгүй жинхэнэ гишүүнээр элссэн. Орос хятад хэл бичиг бага мэднэ. Ямагт намын ба соёл боловсролын бичгийн газар албан хааж явсан.

	Хоршоо, мопур, сибирийн зохиолч нарын гишүүн” гэж бичсэн нь бий.

	С. Буяннэмэх 1924 онд “... Миний бие сая намд орохын хүсэж ардын намын 10 зүйлт зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж энэхүү намд ороод энэ их хэрэг үйлст зүтгэлцэн үхэвч гомдолгүй үнэн байдал учраа илтгэж ардын намын жинхэнэ гишүүн болон орсон...» гэж бичжээ.

	Хувьсгал мандахын босгон дээр С. Буяннэмэх “Таван мөнгө хүрэхгүйгээр түмэн ардыг худалдсан халхын ноёд” гэдэг хамгийн анхныхаа шүлгийг бичсэн нь ардын намын нөхдийн анхаарлыг татжээ. Энэ тухайгаа “Өчүүхэн дурсамж” гэдэг тэмдэглэлд дурсан бичсэн нь бий.

	Анхны энэ шүлэг нь одоо хэр олдоогүй байгаа юм. С. Буяннэмэх хувьсгалын анхны ялалтын тухай “Өчүүхэн тэмдэглэл” гэдэг зохиолдоо анхны партизан цэргийн ялалтын тухай өөрөө биеэр оролцож нүдээр үзсэнээ бичсэн дахин давтагдахгүй зохиолын нэг болсон юм. С. Буяннэмэх зохиол бүтээлтэйгээ хамт хувьсгалд оролцсон зохиолч хүн юм.

	Ардын түр засгийг Алтанбулагт нүүж ирсний дараа С. Буяннэмэхийг гадаад хэлтэст бичээчээр ажиллуулж байжээ. Удалгүй ардын намын төв хорооны шийдвэрээр С. Буяннэмэх Эрхүү хот дахь Коминтерны дорнод хэлтсийн нарийн бичгийн дарга нарын газарт томилогдон ажиллаж тэнд Б. З. Шумяцкийн хамт “Монгол ардын намаас түмэнд тунхаглан зарлах бичиг”, “Монголын үнэн” сониныг хэвлэн гаргалцаж байсан анхны сэтгүүлч хүн бөгөөд тэнд ажиллаж орос хэлэнд идэвхтэй суралцан ажилчин ангийн хувьсгалын үзэл санааг лавшруулан ойлгосон нэгэн билээ.

	С. Буяннэмэх Эрхүү хотод найман сар гаруй ажиллаад буцаж Нийслэл хүрээнд ирж цэрэг ардыг сурган боловсруулах газарт томилогдон, суртлын ажил хийж эхэлсэн нь түүний сурталчилгааны болон уран бүтээлээ туурвихад чухал хөшүүрэг болсон байна.

	С. Буяннэмэх буцаж ирмэгцээ Старков хэмээх Зоригтын удирдлагад бошгийг халах хувьсгалт залуучуудын эвлэлийн ажилд идэвхтэй оролцож байсан тухайгаа "Монголын хувьсгалт залуучуудын эвлэлийн түүхэнд холбогдох зүйлүүд" гэдэг Ойдовтой хамтран эвлэлийн таван жилийн ойд зориулан бичиж 1926 онд хэвлүүлсэн товхимолд бичихдээ “Манай Монголын дотор анх өөрийн хэлээр ший жүжиг гаргах хэргийг оролдож хэд хэдэн удаа урьд эдүгээгийн байдлыг үзүүлсэн ший жүжгийг нөхөр Амгалан, Буяннэмэх, Насанбат, Халзанхүүгийн зэрэг хүмүүс гаргасан нь” монгол түмний идэвхийг сэргээн талархлыг хүлээж залуучуудаас эвлэлд элсэх тухай хүсэл эрмэлзлийг өрнүүлсэн чухал үйл явдал болжээ.

	Залуучууд анхныхаа тоглолтыг билгийн улирлын шинэ жил цагаан сараар Богдын ордонд тоглож эх дагинаас 50 лан мөнгөөр шагнуулж байжээ. Энэ үед залуучууд хятадын согтуу хаан гэдэг жүжгийг тоглоход С. Буяннэмэх согтуу хааны дүрд тоглосон бөгөөд хятад хөдөлгөөнийг өөрөө зааж байжээ. Хувьсгалын анхны жил Хятадын Гэсэр, Тансан лам бусад ший янгуу монгол хэлэн дээрээ тоглож байв. Цэргийн газраас анх тоглуулсан “Андулма хаан" гэдэг жүжгийг С. Буяннэмэх хянан найруулж тоглуулсан байна. Эдгээр баримтаас үзэхэд С. Буяннэмэх нь анхны жүжигчин, найруулагч хүн гэж хэлэхэд үгүйсгэх газаргүй. Энэ нь хожим жүжгийн зохиол бичихэд ихээхэн түлхэц болсон ажээ. 1921 оны өвөл С. Буяннэмэх Дорно зүгийн ардын төлөөлөгчдийн анхдугаар их хуралд оролцож В. И. Ленинтэй нүүр учран золгожээ. Зохиолч С. Буяннэмэх нь ийнхүү монголын зохиолчдоос ганцаараа тухайн үед дэлхийд нэр нь цуурайтсан хувьсгалч В. И. Ленинтэй гар барин золгож түүний амьд сэрүүн үеийн гэгээн дүрийг биеэр үзэж үг яриаг чихээрээ сонссон хүн билээ.

	Энэ тухайгаа “Гайхамшигт учрал” гэдэг зохиолдоо бичсэн байдаг.

	1922 оны зун хуралдсан монголын хувьсгалт залуучуудын эвлэлийн I их хурлаас С. Буяннэмэхийг тэргүүлэгч гишүүнээр сонгож КИМ-ийн II их хуралд төлөөлөгчөөр томилон оролцуулжээ. Монголын Хувьсгалт Залуучуудын II их хурлаас С. Буяннэмэх Эвлэлийн Төв Хорооны даргаар сонгогдсон бөгөөд 1923 оны 7 дугаар сарын 18-аас хуралдсан Монгол Ардын Намын II их хуралд Цэргийн яамны намын үүрээс төлөөлөгчөөр сонгогдон оролцож тус хуралд Намын Төв Хорооны Улс Төрийн илтгэлийг тавьж уул хурлаас Намын Төв Хорооны тэргүүлэгчээр сонгогдож улмаар КИМ-ийн дараагийн их хуралд төлөөлөгчөөр томилогдон оролцоод буцаж ирэхэд Монгол Ардын Хувьсгалт Намын III их хурал хуралдаж байжээ. С. Буяннэмэх нь тухайн үеийн нам төрийн удирдлагад байсан хүмүүсийг зайлуулах монгол орныг коммунист дэглэмээр явуулахад эхлээд идэвхтэй оролцсон хүний нэг юм.

	С. Буяннэмэх нэлээд сүүлд нэгэн өргөдөлдөө "Намын дотор олон үзэлтэн нар дотроо хямрал зөрөлдөөн болж бас эвлэлийн дотор удирдагч байсан Баваасан, Доржпалам нарын этгээд Данзаны талд оролцон эвлэлийн залуучуудыг Ринчинов, Данзан нар өөр өөрийн талдаа татах гэсэн ажгуу. Эдний энэ учрыг бүрэн нарийн мэдээгүй дөнгөж ирээд тэр тухайд хуралдаж байсан намын II их хурал, хотын бүх гишүүдийн хамтаар баяр хүргэж намыг цэвэрлэвэл зохих санал илтгэж байсан бөгөөд гэнэт нэгэн өглөө хотын залуучууд хуралдаж Төв Хорооны тэргүүлэгчдийг барина гэж Баваасан, Доржпалам нарыг барилахын хамт Дэжид-Осор, Буяннэмэх биднийг хамтаар барьсан болой” гэж бичсэн байдаг. С. Буяннэмэхийг нэг сар шоронд (зарим зүйл дээр гэрийн хорионы маягтай ажил дээр нь) хорьсны дараа суллаж эвлэлийн III их хуралд илтгэлийг нь тавиулсан бөгөөд Ринчинов “урьдах нам, эвлэлийн аливаа явуулгыг цөм буруу гэж бүгдийг надад хүлээлгэж, намайг улс төрийг үймүүлж, нам эвлэлийг самууруулах гэсэн этгээд” гэж шүүмжилсэн учраас Ринчиновыг урьд нь миний бие удирдлагаас зайлуулах гэсэн тэмцэл хийсний хонзонгоор намайг хорлох нь гэж бодоод гадаадад гарч олон монгол үндэстний дотор очиж хувьсгалын ажил хийе гэж бодоод мориор зүүн тийш явж Манжуурт худалдааны ажлаар явах гэж байсан хоёр буриадтай учран цааш нь явж Манжуурт очсон. Урьдын танил Буянгэрэлтэй уулзаад байтал Мэрсээ Улаанбаатараас очиж учраа ололцсон" гэж бичсэн байна. С. Буяннэмэхийг шоронд (хорионд) байхад нь эхнэр Дуламжав нь өдөр бүр хоол цай зөөж байжээ.

	Г. Эрдэнэбилэг гуай Баргад нээгдэж байсан “Хоршооны ажилчдын дунд хоёр сарын курс байгуулагдсан байв. Түүнд багшлах хүн нэрийг нь Пунцагдорж гэдэг гэсэн... Тэр хүн цахар хэлтэй. Монгол хэлээр ярьж чадахгүй шахуу юм шиг санагдаж яаж монгол хэлний хичээл заах юм бол гэж бодогдож байлаа. 10-14 хоног болоод бид хоёр нэлээд танилцаж ирсэн... Тэр монголын тухай, хувьсгалын тухай, Лениний тухай ярьдаг. Гаднаас хүнтэй бол ярьдаггүй зогсчихдог байв. Бичгийг таталж бичихдээ яг халх татлагаар бичдэг байсан. Ингээд 2-3 сар хичээл заахад бид холбож унших төдий болсон... 1925 оны 5 дугаар сарын 3-нд баргын намын товчооны шийдвэрээр би наашаа ирж намын анхдугаар сургуульд суралцсан. Намайг сургуульд явахад Пунцагдорж багш сайн суралц. Хувьсгалч хүн болоорой гэж захиж байсан. Би Хайлаар хотод байгуулагдсан харилцан туслалцах хоршооны зарлага хийж байсан. Зочид буудал шиг хоёр өрөө модон байшин байсан. Тэр байшингийн үүдний өрөөнд би суудаг байв. Намайг нэг өдөр Буянгэрэл дуудаж тэр байшинг шохойдож цэвэрлэ. Сав суулга бэлд гэсэн. Бас 300 төгрөг өгч яг өөртөө таарах костюм, ер нь нэг хүнийг бүрэн хувцаслачих хувцас аваад бэлтгэж бай. Нэг багш ирнэ. Түүнд чи үйлчил гэсэн. Нэг орой 10-11 цагийн үед надтай адилхан туранхайвтар бор царайтай хуучивтар пальтотой хүн дагуулж ирээд байрлуулсан. Тэр үед анзаарсангүй. Сүүлд монголд суралцаж байхдаа багштайгаа тааралдаж яг урьдаас нь очиж мэндлээд өөрийнхөө нэрийг хэлж Пунцагдорж багш мөн биз дээ” гэхэд намайг таньж би Пунцагдорж биш Буяннэмэх. Тэнд байхдаа тийм нэртэй байсан юм гэж байв” гэж дурсан ярьж байв. Хайлаарт ажиллаж байсан монгол хоршооны салбар нь баргад шинэ хоршоо байгуулах зорилготой ажиллаж байжээ. С. Буяннэмэх нь оргосон ч биш тусгай даалгавартай явсан нь тодорхой. С. Буяннэмэх Манжуурт байсан монгол хоршооны Цэдэнпов гэгч хүнээс 150 төгрөг зээлэн авч замын зардал хийн Өвөр монголын хувьсгалт хөдөлгөөнтэй танилцахын тул Бээжин хотод очсон байна. Бээжинд очиж Өвөр монголын намын удирдагч Цэрэндонров, Алтан Сайнбаяр, коминтерны төлөөлөгч Возенский Очиров нартай танилцаж хамтран ажиллаж байсны нэг жишээ нь “Бээжинд Ванчин богд ирээд зүг бүрийн сүсэгтэн монголчууд цугларан мөргөж байхад хэрмийн гадаа “Ванчин богдын утлага, зангиа сахиус" гэж худалдаж байжээ. Үүнийг Буяннэмэх хараад өнөөх хувьсгалынхаа хэвлэлүүдийг мөн Ванчин богдын зарлиг гэж үнэгүйгээр түгээжээ. (Д. Намдаг Шинэ монголын шинэ театр. Улаанбаатар хот 1988 он 186 дугаар тал)

	Тэндээсээ Чуулгат хаалган хотод ирж Өвөр монголын намын хорооны анхдугаар их хурлыг бэлтгэлцэж 1925 оны 8-р сард хуралдсан их хурлаас өвөрмонголын намын хорооны тэргүүлэгч, зохиолын хэлтсийн эрхлэгчээр сонгогдон "Арав хоногийн сэтгүүл” гэдэг сэтгүүл эрхлэн гаргалцаж Цэцэнбилэгт нэрээр зохиол бүтээлээ туурвиж байжээ.

	Коминтернтой холбоотой байсан генерал Фэн Юй Шаныханыг Жан Золингийн цэрэг шахаж Бээжинг эзлэн Чуулгат хаалганы зүг давших сураг сонсмогц өвөр монголын намын хороо баруун тийш нь Баот хот руу нүүхэд С. Буяннэмэх нь хэсэг хүний хамт 1926 онд эх орондоо буцаж ирсэн байна.

	Түүнийг ирмэгц Эвлэлийн Төв Хороонд суртлын сургагчаар ажиллуулсан байна. Коминтерны төлөөлөгчөөр Өвөр монголд ажиллаж байсан Возенский Очиров С. Буяннэмэхийг Дээд-Үүд хотноо ирүүлж Буриад монголын үндэсний шинэ соёлыг дэлгэрүүлэхэд туслалцуулна уу гэж манай Намын Төв Хороонд хүсэлт тавьсан ёсоор буриад монголд очиж багшийн сургуулийн монгол хэл бичгийн багшаар ажиллан хэвлэл, утга зохиолыг хөгжүүлэх ажилд нь туслан “Уран үгсийн чимэг” гэдэг уран зохиолын цоморлогийг хэвлүүлэн гаргасан байна.

	Буриад монголд нэг жил болоод буцаж ирсний дараа 1928 оны VIII сард хуралдсан Улаанбаатар хотын намын их хурлаас намын хорооны даргаар сонгогдон ажиллаж байжээ.

	1928 оноос эхлэн хэсэг залуучууд уран зохиолын бүлгэм нээн ажиллуулж байжээ. Энэ тухай “Үнэн” сонины 1929 оны 2 дугаар сарын 8-ны өдрийн 5 дугаарт хэвлэгдсэн “Шинэхэн бүлгэм нээгдэв” гэдэг өгүүлэлд “1929 оны 1 дүгээр сарын 9-нд ардын хувьсгалт намын төв хорооноо хувьсгалын уран зохиолч нарын бүлгэмийг үүсгэн байгуулжээ. Энэхүү бүлгэмийг анх байгуулахад нэр оролцон хуралдсан нөхдийг дурдваас Кутвын Чимид, суртлын Гэндэн; бас Дамдинсүрэн, нарийн бичгийн дарга Бадрах, бага Дамдинсүрэн, Ядамсүрэн, Догсүрэн, Буяннэмэх, Дугаржав, Навааннамжил, Цэндсүрэн, Ринчин, Бямбажав, Очир, Дашдэмбэрэл, Хорлоо Шагдарцэрэн, Цэвэл бас бүлгэмийн хэргийг удирдах зөвлөл байгуулж энэхүү зөвлөлийн тэргүүлэгчдэд нөхөр Буяннэмэх, Ядамсүрэн, Дамдинсүрэн, Дугаржав, Эрэнцэн, Бямбажав нарыг сонгож бас бүлгэмд дүрэм ба явуулах хэргийн төлөвлөгөө зэргийг батлан тогтоожээ" гэж манай зохиолчдын байгууллагын үүслийн тухай бичсэн байдаг.

	С. Буяннэмэхийг Намын VII их хурлын өмнө барууны үзэлтэн Данзаны хэрэгт оролцож явсан татар эхнэр Женатай зүй бус харьцсан, архи уудаг гэж 1930 онд намаас хөөсөн байна. С. Буяннэмэх сураггүй алга болсон учраас эхнэр Дуламжав нь салсан тул Жена гэдэг эхнэртэй суусан байна. С. Буяннэмэх Женагийн тухай ааш зан муутай, хамт ажилладаг эмэгтэй нөхөдтэй харддаг. Намайг дарлаж загнах нь их. Намайг бүрмөсөн эрхэндээ оруулна гэх маягтай байсан учраас салсан гэж бичсэн байдаг.

	Үүний дараа Сүхбаатарын нэрэмжит клубийн ба ардын цэнгэлдэх хүрээлэнгийн даргыг хавсран гүйцэтгэж байгаад Намын Төв Хороо, Эвлэлийн Төв Хороо, Хэвлэлийн Хороо, Сангийн яамны ня-богийн сургуульд багш, 1930 оны зургаадугаар сард музей шинээр Ц. Дамбадоржийн байшинд байгуулах болоход түүний эрхлэгчээр ажиллаж байжээ.

	Тэр үед Музей байгуулах комиссын дарга Х. Чойбалсан ажиллаж байсан бөгөөд С. Буяннэмэхийг гишүүн биш гэж музейн ажлаас халсан байна. 1930 оны 5 дугаар сард түүх зохиох газар байгуулахад түүнд С. Буяннэмэх оролцон ажиллаж байжээ. С. Буяннэмэх “олон нийтээр” гишүүнээс хөөгдсөн барууны этгээд гэж шүүмжилж элдэв ажилд төдийлөн итгэмжлэн хэрэглэхгүй мэт байсан боловч өөрийн үнэн зорилгоо хэзээд орхих ёсгүй тул уран сайхны ба ший, театрын талаар оролдож зүтгэж явсан билээ” гэж бичсэн нь бий. 1932 оны эхээр баруун дөрвөн аймагт бослого гарч, хилийн аймгуудаар дүрвэх хөдөлгөөн өрнөсөн тул тайж язгууртан буюу улс төрийн талаар найдваргүй гэж үзэж байсан сэхээтнүүдийг хавтгайруулан дайчилж ДХГ-ын гянданд хорьж байгаад шинэ эргэлтийн бодлого явагдахад цөмийг сулласан юм. Үүний нэгэнд С. Буяннэмэх өртөгдөн шоронд сууж байгаад гарсан юм. С. Буяннэмэхийг 1932 оны 3 дугаар сарын 10-нд хэтэрхий ууж согтуурлаа гэдгээр шалтаг хийж цагдан сэргийлэхэд баривчлан ДХГ-т шилжүүлэн улсын баяр өнгөртөл нэг ч байцаалгүй гянданд хорьж байжээ.

	1932 оны 8 дугаар сарын 11-ний мэдүүлэгтээ “Намайг Мэрсээтэй харилцаатай хэмээсэн хэрэгт би санаваас 20 (1930) онд надтай ханилан сууж байсан татар эхнэр Жена гэгчээс над лугаа хоорондын хувийн найрамдалгүй болж, хэрүүл тэмцээн гаргаж байсны улмаас чамайг Мэрсээтэй харьцаатай гэж ДХГ-т мэдээ оруулна. Тэрхүү мэдээг мөнхүү хамгаалахад суудаг татар хүмүүсээр уламжлан өгнө” гэж байснаас намайг баривчилсан байх гэж өөрийн түүхт байдлаа мэдүүлж байгаад ял хэлэлцэгдсэнгүй 1932 оны 9 дүгээр сарын 24-нд суллагдсан байна.

	С. Буяннэмэх бичсэн нэгэн өргөдөлдөө “Сүүлийн үеийн архинд орсон нь намаас хөөгдөхөд хүргэсэн хэрэгт холбогдсон учрыг цөм өөрийн гэрийн дотроос гарсан өөрийн гэм балаг хэмээн санадгаас өөргүй бөгөөд өчүүхэн миний явсан явдал, хийсэн хэрэг цөм үнэн мөртэй, үнэн голтой бөгөөд улсын хязгаараас гарсан боловч үнэндээ намын хүрээлэнгээс гараагүй хааш явавч үнэн хувьсгалыг удирдаж, үнэн зоригт эдүгээ цагийн эзэн коминтерны их удирдлагаас гараагүй хамтаар явсан хэмээн санадаг бөгөөд хамтаар явсаар ирсэн нь цөм үнэн болой” гэж бичсэн байдаг бөгөөд баривчлагдаад шоронд сууж байхдаа энэ чиг баримжаагаа хэлсээр байжээ.

	С. Буяннэмэх шоронд байсан тухай Д. Намдаг гуай "1932 оны 5 дугаар сарын дундуур би өөрөө золгүй муу оронд туугдан очиж Буяннэмэхтэй танилцах тавилантай байжээ. Биднийг дуг нойрондоо дугжирч байхад Буяннэмэх ганцаараа сэрүүн байдаг сан. Тэнд бид хоёр дөрвөн сар гаруй болов. Тэгэхэд Нацагдорж мөн тэнд байлаа. Түдэлгүй тухайн бодлого өөрчлөгдөж, шинэ эргэлт гарсны завшаанд баяр наадмын өмнөхөн олон хүн суллагдан шорон хоосроход Буяннэмэх, Нацагдорж бид хэд үлдсэн билээ. Буяннэмэхтэй цуг байхдаа юу эсийг ярихгүй байх билээ. Тэр их хянуур цөөн үгтэй хүн боловч анх ардын намд элссэн. Эрхүү хотод ажилласан, Ленинтэй уулзахдаа сандал дээр нь суусан зэргийг ярьсан нь ухаан санаанд тод буув. Тэр ярьснаа хэдэн жилийн дараа яг хэвээр нь бичиж нийтлүүлснээс хойш олны хүртээл болсон юм. Үнэндээ Буяннэмэх өөрийгөө овойлгон товойлгох дургүй хүн байлаа”1 гэж дурсан бичсэн байна.

	1931 оны 11 дүгээр сарын 12-нд Засгийн газрын эрхлэх товчооны 50 дугаар тогтоолоор Улсын төв театрыг байгуулж 1932 онд С. Буяннэмэхийн “Үнэн", “Арван жил” жүжгийг А. Ефремов найруулж анх тоглосон бөгөөд 1933 онд Москва хотод 22 орны 20 театрынхан оролцож дэлхийн хувьсгалт театрын анхдугаар их наадам зохион байгуулахад С. Буяннэмэхийн “Харанхуй засаг” жүжгийг манай театрынхан тоглож тэргүүн байр эзэлсэн байна.

	С. Буяннэмэх 1933 оны 1 дүгээр сарын 15-аас “Үндэсний эрх” сонины хариуцлагатай нарийн бичгийн дарга, уран сайхны зөвлөлийн дарга, театрын зохиолч зэрэг ажлуудыг хийж байжээ.

	1934 оны 10 дугаар сард хуралдсан МАХН-ын IX их хурал дээр н. Лувсаншараваас “үндэсний соёл боловсролыг хөгжүүлэхэд намаас тавих зорилгын тухай” илтгэлдээ “Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн “Урьд үзэгдээгүй юм”, “Миний нутаг" хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг өгүүллэгүүд, мөн залуучуудаас гаргаж буй сэтгэлийн дотор бичсэн шүлэг, оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж, үнэнхүү байдлаас үндэс авч уламжлан найруулж бичих нь манай уран зохиолчдын хичээн оролдож биесээ бэлтгэн хөгжүүлж бүхий нь илэрхий болно” гэж үнэлж бичсэн байна.

	С. Буяннэмэх тэр үедээ нам төр, олон түмэнд ихээхэн нэр хүндтэй хүн байсан байна.

	Уран сайхны улс төрийн зөвлөлийн дарга М. Ядамсүрэн 1935 оны 8-р сарын 1-нд “Үндэсний эрх” сонинд бичсэн “Уран сайхны хөгжил ба түүний ажилчдын зүтгэл” гэдэг өгүүлэлдээ “... Энэ өнгөрсөн 14 жилийн дотор манай уран сайхан нь үндэсний хувьсгалын төлөөнөө тэмцэн байлдсаар явж шинэ хувьсгалт соёл боловсролыг хөгжүүлэх хэрэгт ганцхан зэвсэг болж хэрэглэгдэх болжээ. Анх манай үндэсний ший жүжиг, дуу хөгжим, уран зохиолын зэрэг ажлыг нялх балчир байхаас эхлэн зүтгэн оролдсон уран зохиолч нөхөр Буяннэмэх хөгжимч Ишдулам, дуучин Дугаржав нар нь энэ өдрийн байдлыг үзээд анх өөрсдийн үүсгэн оролдож байсан хүнд бэрх үеийг санахад одоо үнэхээр цээж тэнэгэр, баярын санаа төрөхийн хамт манай уран сайхны онц түргэн хөгжлийг гайхан санах болжээ” гэж бичсэн байна.

	С. Буяннэмэхийн гавьяа зүтгэлийг үнэлэн Улсын Бага хурлын тэргүүлэгчид Ардын Сайд нарын Зөвлөлөөс 1936 оны 7-р сард Аж үйлдвэрийн гавьяаны одонгоор шагнаж байжээ. Хувьсгалын 15 жилийн ойгоор хувьсгал үүсэж хөгжиж ирсэн тухай уран зохиолын уралдаан зарлахад С. Буяннэмэх “Эрдэнэт соёмбын эзэн эрэлхэг жанжин Сүхбаатар” гэдэг жүжгийн зохиол бичиж I байр эзэлсэн байна. Энэ зохиол нь тухайн үед олны таашаалыг хүлээсэн зохиол байсан бөгөөд саяхан болтол бүрэн эхээрээ олдохгүй байсан юм. Гэтэл энэ зохиол Түүхийн төв архивын сан хөмрөгт бүтнээрээ хадгалагдаж байгаа нь саяхан олдлоо. Уул зохиолыг судлаад “Эрдэнэт соёмбын эзэн эрэлхэг жанжин Сүхбаатар” жүжгийн зохиолыг уншиж үзэхэд түүнд XX зууны эхний арваад оны сүүлийн хагасын үеийн Монгол орны нийгэм, улс төрийн байдал, үндэсний эрх чөлөөний хөдөлгөөн, ангийн тэмцлийн зангилаа асуудлуудыг хөндсөн байна"2 гэж утга зохиол судлагч, шүүмжлэгч Г. Жамсранжав бичсэн байна.

	Уул жүжгийн тоглолтыг нүдээрээ үзсэн хувьсгалт тэмцлийн ахмад зүтгэлтэн манай хэвлэлийн ууган ажилтан Насанбуян гуай ардын хувьсгалын 15 жилийн ойгоор яармагийн театрт “Эрдэнэт соёмбын эзэн эрэлхэг жанжин Сүхбаатар" гэдэг жүжгийг тоглоод дууссаны дараа түүнийг зохиосон Буяннэмэх тайзнаа гарч ирж үзэгчдэд талархлаа илэрхийлж ёсолж байсан. Би Буяннэмэх гуайг 1928-1929 оноос мэднэ. Нэг их өндөргүй, шар хүрээтэй том шил зүүсэн монгол дээлтэй, мөөгөн малгайтай, хар торгон савхин гуталтай, шаравтар царайтай, хятад соёлтой хүн байсан” гэж хуучилсан юм.

	С. Буяннэмэх 1935 оны 10 дугаар сар хүртэл “Үндэсний эрх” сонинд ажиллаж байсан бөгөөд 1936 онд хоршоо жингийн 15 жилийн ойд зориулан "Идэр жинчин” гэдэг жүжиг бичиж уран зохиолын уралдаанд оролцож I байр эзэлж байсан. Энэ жүжгийг тавиулахаар сургуулилж байгаад дамын худалдааг магтсан гээд тоглуулаагүй байна.

	С. Буяннэмэх урлагийг хөгжүүлэх талаар ихээхэн анхаарал тавьж улсын 15 жилийн ойгоор Төв театрт “Адъяа” хэмээх жүжиг, үлгэр жишээ клубт “Хөгжилтэй монгол” гэдэг жүжгийг тавиулахын тулд хамтран зохиолцсоны гадна клуб уран сайхны газруудад тохирох уран сайхны ажлыг зохион явуулсан байна. 1937 оны 1-р сарын 15-нд уран сайхны зөвлөлийн даргаар томилогдон ажиллаж байхдаа “Энэ хэр олон театр клубүүдээр ший жүжиг зохиож өгөх мэргэжилтэй зохиолчид туйлын ховор учир ямагт жүжиг зохиолын гачигдал тохиолдон байдаг тул жүжгийн зохиолчдыг бэлтгэх нь чухал хэмээн үзэж өнгөрсөн намраас эхлэн соёлын ордны газраа уран зохиолчдын хоёр анги хичээлийн бүлгэм байгуулж төв театрын мэргэжилтэн нөхрөөр долоо хоног тутам заалган миний бие өөрөө дотнолон оролцож удирдан байна.

	Уран зохиолчдыг урьд ийнхүү сургаж хичээллэн байсан удаа хэзээ ч байгаагүй. Үүнийг мөн бүтээл бүхий хэрэг бус хэмээн санаж үл чадна” гэж маршал Х. Чойбалсанд С. Буяннэмэх бичиж байсан бол маршал Х. Чойбалсанд 1937 онд бичсэн бололтой нэгэн өргөдөлдөө “Анх хувьсгалт залуучуудыг гурван жилийн турш удирдалцаж, эзэрхэг түрэмгий ба феодалыг эрс шулуунаар эсэргүүцэн тэмцэж өчнөөн төчнөөн дайсантай болж явсныг үл өгүүлье. Гагцхүү ший жүжиг үгүй байсан үеэс ший жүжигтэй болгон зүтгэсэн ба зохиолч хэмээх нэг ч хүн илрээгүй байхаас эхлэн жүжгийн зохиол уран зохиолуудыг үйлдэж олон нийтийн дундах сэргэлэн авьяастнуудыг сэргээн татахыг ямагт сэдэвлэн биеэр үлгэр жишээн үүдийг гаргаж өгсөөр мөн шүлэг зохиолын журам ёсыг зааварлан нийтэлж өгсөөр явж ирсэн ба сүүлийн жилүүдэд үндэсний уран зохиолчдыг биеэр байгуулан бүтээж өдий төдий залуус лугаа нөхөрлөн тэдгээрийг зохиолч болгохын тул элдвээр сурган ухуулж үлгэрлэн зааварлаж одоо болоход өчнөөн зохиолчид төрж гарсан ба эдгээрийн дотроос намайг таньж мэдэгчид мөн цөөнгүй хэвээр байж байна.

	Мөн жүжигчин, найруулагчдыг биеэр удирдаж цэнгэлдэх хүрээлэнгээс аван төв театр болон болтол түмэн зүдрэлийг үзэж ирсэн ба эдүгээгийн нэртэй жүжигчин нарын дотор анх ямар байхаас оролдон ирснийг мэдэх хүмүүс хэвээр байсаар болой.

	Мөн радио уран сайхныг анх нэвтрүүлэхийн зам үүслийг мөн биеэр нээгдүүлж олон нийтэд үлгэр жишээ үзүүлэн оролдсоноос улсын дотор тасралтгүй радио эгшиг хангинасаар бөгөөд эдгээрээс гадна элдэв зүйлийн уран сайхны үдшүүдийг зохион үүсгэсэн ба бас хотын нам, эвлэл, хувьсгалын ба соёлын ордон анхны ба одоогийн сонин сэтгүүл мэтийн аливаа нэгэн шинэ тулгам нээгдэж ажиллах газар бүрд миний эхлэн оролцож, хөл дээр гартал хүмүүжиж биелтэл түшиж тулж яваад эцэстээ хавчигдан шилжигдэх зэргээр муу Буяннэмэх зайлуулагдаж оронд нь сайн хүмүүс зөв сайхнаар хөгжүүлсээр арван таван жил болж ирсэн амуй”3 гэжээ. С. Буяннэмэх уран зохиолоос гадна өдий төдий өгүүлэл тэмдэглэл бичсэн сэтгүүлч хүн юм.

	С. Буяннэмэх 1921 онд “Ардын намын анхны шүлэглэл” гэдэг зохиолоо хэвлүүлж 1922 онд Б. Ишдоржийн хамт “Ертөнцийн улирал, хувьсгал, ардын намын аливаа учир засаг төрийн гарал учруудыг товчилсон толь оршвой”, “Усны уурхай” гэдэг өгүүллүүдийг хамтран орчуулсны дээр С. Буяннэмэх нь “II хурлын үндсэн бодлогыг товчлон илтгэсэн нь” гэдэг өгүүллийг 1923 онд МХЗЭ-ийн сэтгүүлийн 1-д нийтлүүлсний гадна “Францын хувьсгалын түүх", 1926 онд Ойдовтой хамтран “Монголын хувьсгалт залуучуудын эвлэлийн түүхэнд холбогдох зүйлүүд” товхимол, 1929 онд "Марксын сургаалын тухай” өгүүллүүд зэргийг бичиж байжээ.

	С. Буяннэмэх сэтгүүлчийн үүрэг гүйцэтгээд зогсоогүй хэвлэлийг бий болгон хөгжүүлэхэд гар бие оролцсон хүний нэгэн билээ.

	"С. Буяннэмэх хувьсгалт хэвлэлийн үүсгэлийг тавихад идэвхийлэн оролцож, сэтгүүл зүйн олон төрлөөр, тухайлбал, найруулал, нийтлэл, тэмдэглэл зэрэг хурц дайчин төрлөөр бичихийн сацуу хувьсгалт зураасан зургийн урлаг хөгжихөд тодорхой хувь нэмэр оруулжээ. 1920 оноос “Монголын үнэн”, “Уриа” сонины зургийг зурж 1929 онд “Уран үгсийн чуулган” цоморлогийн зураг чимэглэлийг хийсэн байна. Академич Ц. Дамдинсүрэн Петроградын цуврал гэж алдаршсан хувьсгалт зурагт хуудасны цоморлогийг С. Буяннэмэхтэй холбож үзсэн нь нухацтай анхаарах мэдээлэл мөн” гэж доктор С. Лувсанвандан “Монголын уран зохиолын дэвшил, социалист реализм” гэдэг номдоо дүгнэж бичсэн байна.

	Залуучуудын эвлэл хувьсгалт ёсны соёл урлагийн ажлыг цоо шинээр үүсгэсэн юм. С. Буяннэмэх хэдүүл нийлж “Сандуа амбаны харгис явдал” гэдэг жүжиг бичицгээж 1922 оны гуравдугаар сарын 28-нд жанжин Сүхбаатарын нэрэмжит клуб нээгдэж уул жүжгийг анх удаа тогложээ.

	Энэ тухай С. Буяннэмэх 1924 онд бичихдээ “Манай монголд анх энэ хэргийг үүсгэсэн хувьсгалт залуучуудын зоригийг сайшааваас зохихын дээр анхан гарахдаа ямар наадам бүжгээр үүсгэснийг нь хэн ч сонирхон үзвээс зохимжтой хэрэг мэт. Тийнхүү монголын хувьсгалт залуучуудын анх бүжиг наадмыг үүсгэн гаргасан тэр үес болбол ардын засгийг саяхан байгуулж, аливаа хэргийн байдал төвхнөөгүй, ард түмний санал бодол нь хараахан тогтноогүй, зарим нь хуучин засаг ба цагаантны хэргийг бишрэн сэтгэж эндүүрэн тойрч чухам хуучин засгийн харгис бодлого ба цагаантны хортой явдлыг огт мэдэхгүй, наагуурдан бодож төөрөгдөн бүхий нь энэ байдалд нийлүүлэн бидний монголчууд манжийн эцсийн эрхэнд ямар мэт байсан ба гэмин цагааны зэрэг гадаадын харгисууд ямар саналаар яахин орж ирсэн хийгээд ардын нам, ардын засаг яахан үүсэж тогтносон, ямар зорилт бодлоготой зэргийг олон нийтэд мэдэгдэх нь эрхэм байсан учир “Ойрх цагийн товч түүх” хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж сайшаан сэтгэж түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон байна. Энэхүү Сандуа амбанаас эхэлсэн жүжгийн зохиолыг анхан миний бие товчхоноор бичиж нөхөр Амгалан Гомбожав нарын зэрэг хүмүүст үзүүлэн хянуулж харилцан зөвлөлдөж эв аялгуу байдлыг нь зохицуулан задруулж тэр даруйд боловсронгуй сэргэлэн гишүүдээс томилон авч нэгэн долоо хоногийн дотор сургуулийг үйлдэн төгсгөөд нэгэн долоо хоног дараалан гаргаж олон нийтэд үзүүлэв” гэжээ.

	“Ойрх цагийн товч түүх" жүжгийн зарим рольд Буяннэмэх өөрөө тогложээ. Энэхүү жүжгийг бичсэний учир С. Буяннэмэхийг судар бичгийн хүрээлэнгээс 150 лан мөнгөөр нь шагнасан байна. Дараа нь бүх дэлхийн залуучуудын интернационалын III дугаар их хуралд монголын залуучуудын төлөөлөгчдийн тэргүүнээр оролцож ирээд “Монгол интернационал" гэдэг дуу бичиж уг шүлэгт Эрхэмбаяр ая хийж, дунд сургууль дээр Буяннэмэхтэй хамтран зааж байсныг Б. Содном гуай тодорхойлдог гэж Д. Намдаг гуай “Шинэ монголын шинэ театр” номдоо бичжээ. Энэ үед С. Буяннэмэх “Яруу шүлгийн дуу”, “Ардын намын эдүгээх аливаа хэргийн шүлэглэл” зэрэг зохиолуудаа бичжээ. С. Буяннэмэх Буриад монголд байхдаа уран зохиол бичих ажлаа үргэлжлэн хийж “Алсыг зорьсон алтан загас” тууж, “Аюулт дайны чимээ” мөн хүүхдийн арав гаруй өгүүллэг "Нарны эргэлт” гэдэг шүлэг, “Ленин” гэдэг нийтлэл зэргийг бичиж 1928 онд гарсан “Уран үгсийн чимэг” гэдэг эмхэтгэл болон бусад хэвлэлд нийтлүүлсэн байна. Буриадад байсан нь түүнд орос зөвлөлтийн урлаг утга зохиолын туршлагатай танилцах чухал ач холбогдолтой болжээ.

	С. Буяннэмэх 1928 онд Монголдоо эргэж ирээд уран бүтээлийн ажлаа улам бүр идэвхтэй хийж байсан бөгөөд “Баатар хөвүүн Тэмүжин”, "Марал шар” зэрэг 1923-1924 онуудад бичиж тоглуулсан жүжгээ 1928 онд тусгай ном болгон хэвлүүлсэн байна. 1929 онд "Улаан наран”, “Мопорын шинэ дуу”, "Баатар улаан цэрэг”, “Дайснаа дарсан Сүхбаатар”, “Моторт-тэрэгний хэрүүл”, “Дүлий доторх дүлий”, “Аюулт байлдаан” зэрэг зохиолуудыг бичжээ. 1928 онд Намын Төв Хорооны санаачилгаар байгуулагдсан манай зохиолчдын эвлэлийн үүсвэр болох “Уран зохиолын дугуйланд” идэвхтэй орж тэр дугуйлангийнхны бүтээл, манай зохиолчдын анхны эмхэтгэл “Уран үгсийн чуулган”-ыг гаргахад их үүрэг гүйцэтгэжээ.

	С. Буяннэмэх зөвхөн зохиол оролдоод зогссонгүй мөн энэ үеэс уран зохиолын онол, шүүмжлэл, судлалын ажлыг идэвхтэй хийж эхэлжээ. 1929 онд хэвлэгдсэн “Уран үгсийн чуулган”-д “Уран зохиолыг хэрхэн зохиох сэдэв" гэсэн онолын том өгүүллийг хэвлүүлсэн байна.

	Тэр үед шинээр шүлэг зохиол бичиж оролдож байсан хүмүүс С. Буяннэмэхэд захидал бичиж заавар зөвлөгөөнийг үргэлж авч байсан ба мөн уран зохиолыг бичих арга маягийн талаар С. Буяннэмэх тэдэнд хичээл заадаг байжээ. С. Буяннэмэх 1930-1937 он хүртэл “Үндэсний эрх” сонин, “Монгол ардын үндэсний соёлын зам” гэдэг урлаг утга зохиолын сэтгүүлд болон театрын зохиолч зэрэг ажил хийж байхдаа уран зохиолыг хөгжүүлэх, залуу хүмүүсийг энэ ажилд сургахад хүч чадал оюун ухаанаа зориулж ирсэн байна.

	С. Буяннэмэхийн уран бүтээл олон талтай баялаг юм. Тэр бээр яруу найраг, үргэлжилсэн зохиол, жүжиг, уран зохиолын онол шүүмжлэлийн талаар болон сэтгүүлчийн хувьд нэлээд арвин өвийг үлдээжээ. 1935 онд “Холбоо шүлгийн цоморлог” гэдэг нэртэйгээр сүүлийн үед бичсэн гол шүлгүүдээ түүвэрлэн нэгэн ном болгон хэвлүүлжээ. Түүний яруу найраг нь ихэнхдээ улс төр, иргэний ухуулгын шүлгийн хэлбэртэй юм. Бас нэлээд нь байгалийн уянга бий. Үргэлжилсэн зохиолоор сонирхолтой олон өгүүллэг бичсэний дээр хэд хэдэн аятайхан найруулал нийтлэл бичиж “Үндэсний соёлын зам” зэрэг тэр үеийн тогтмол сонин сэтгүүлд хэвлүүлжээ. 1936 онд "Малчин Товуудай” гэдэг тууж бичиж тусгай ном болгон хэвлүүлсэн байна. Энэ тууж нь бичлэгийн хэлбэрийн хувьд тун сонирхолтой бөгөөд тэр үеийн уран зохиолд өргөн хөгжлийг олсон ухуулгын уран зохиолын маш том ололт байлаа. С. Буяннэмэх “Баатар хөвүүн Тэмүжин”, “Марал шар”, “Харанхуй засаг”, “Шөнийн буг”, “Эрдэнэт соёмбын эзэн эрэлхэг жанжин Сүхбаатар”, "Гурван хорын хүлээс”, “Хар барс”, “Аргалан дээлтэй хүү”, “Ардын долоон баатар”, “Үнэн”, “Хоршоо жингийн дуу”, “Сэрэмж”, “Нутаг усны тэмцэл” зэрэг олон жүжиг бичсэн тэдгээр жүжгийн зарим нь одоо хараахан олдоогүй байна. 1936 онд Хоршооныхон жүжгийн зохиолын уралдаанд зарласан С. Буяннэмэх “Хоршоо жингийн дуу” гэдэг жүжиг бичиж I байр эзэлсэн байна. Гавьяат жүжигчин Ё. Шаравдоо гуай “Буяннэмэх зохиол бичихдээ дан дуу дуулж, аялж байж бичдэг байсан. Түүний бичсэн “Чингис хаан” жүжиг Төв Хороонд их үнэлэгдсэн.

	Богдын хөрөнгийг хураахад төвд хоргой, шувууны тор зэрэг маш их зүйл хурааж түүгээр уул жүжгийн хувцас хийсэн, үнэхээр сайхан болсон. Чингис хаанд Наваанжамба, Тэмүүжин Чингист Ичинхорлоо эрэгтэй хүн болж тоглосон. Тэмүүжин жүжгийг тоглоход монголын бүх хувцас орсон. Толгой Гомбожав багийг хийсэн” гэж дурсан ярьж байна.

	С. Буяннэмэхийг сүүлд баруунтан гэж үзэхэд энэхүү жүжгийг бичсэн явдал нөлөөлсөн талтай. 1932 онд Москва хотноо болсон олон улсын театрын үзлэгт манай театр С. Буяннэмэхийн бичсэн “Харанхуй засаг” гэдэг жүжгээр оролцож өндөр үнэлэлтийг авсан билээ. Москвагийн үзлэгт оролцож байх үед “Харанхуй засаг” жүжгийн “Правда”, “Труд”, “Прожектор”, “Вечерняя Москва” зэрэг сонин хэвлэлүүдэд магтан сайшааж билээ. Францыг коммунист хэвлэл “Юманите” сонины 1933 оны 6 дугаар сарын 2-ны дугаарт, “Хуучны үеийн ёс журмыг эсэргүүцэгч ард түмний тэмцлийг монголын театрынхны тоглосон жүжгийн сэтгэл догдлуулсан дүрүүдээс олж үзлээ” гэж бичжээ. Ер нь С. Буяннэмэх манайд үндэсний театр үүсэж хөгжихөд ихээхэн хувь нэмрээ оруулсан хүн юм.

	С. Буяннэмэх “Уран зохиолын зүйлийг хэрхэн зохиох сэдэв” “Театрын уран сайхны тухай”, “Уран сайхны шүүмжлэлийг өргөнөөр хөгжүүлье", “Уран хошин зураг гэгч юу вэ”, “Холбоо шүлгийн журмын тухай", "Монголын шинэ үеийн уран зохиол” зэрэг уран зохиол урлагийн онол, шүүмжлэл судлалын нэлээд зүйл бичиж "Үндэсний соёлын зам”, “Шинэ толь” зэрэг сэтгүүлд нийтлүүлжээ. Тэр бээр 1935 онд “Утга зохиолын үүд” гэдэг уран зохиол эхлэн оролдогч залуучуудад гарын авлага болох онол практикийн зорилго бүхий нэгэн номыг бичсэн байна. Уран зохиол урлагийн онол судлалын талаар хийсэн бүтээл нь манай утга зохиолын онолын сэтгэлгээний хөгжилд чухал хувь нэмрээ оруулсан юм. Ялангуяа тэр бээр уран зохиолынхоо онолыг монголын уламжлалт утга зохиолын түүхэн туршлагад түшиглэн буй болгох гэсэн оролдлого хийжээ. Манай ахмад үеийн уран зохиолчид далд утгатай шүлэг бичиж түүнийг дэлгэрүүлэн эртний дорно дахины яруу найргийн онолын үндэслэгээг хөгжүүлэхийг оролдсон боловч шинэ хувьсгалт ард түмний урлагийг бүтээн бий болгох хэрэгт ашигтай зүйл болж чадсангүй. 1950-1960-аад оны үед социалист реализмыг хөгжүүлэхэд саад хийхийг оролдсон хувьсгалын эсэргүүнүүдийн үйл ажиллагааны жишээ болгон шүүмжлэгдэж байлаа.

	С. Буяннэмэх эх орондоо шинэ хувьсгалт соёл урлаг тэр бээр түгээн дэлгэрүүлэх, ялангуяа хувьсгалт уран зохиолыг бий болгох хэрэгт хэр чинээгээрээ хичээн зүтгэсэн хүний нэг юм.

	1935 оны 9 дүгээр сарын 25-ны өдөр Ардын Бага Хурлын Тэргүүлэгчид ба Ардын Сайд нарын Зөвлөлийн гишүүдийн хамтран хуралдсан хурлын тогтоолд: “Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга, ший жүжгийн ажилд онцоор идэвхийлэн оролцож өдий төдий уран сайхны бүтээлүүдийг үйлдэж гүйцэтгэн бүхий тул Буяннэмэхийг “Улсын гавьяат алдарт уран зохиолч” хэмээх цол ба дурсгалын эдээр шагнахын хамтад мөн тэд нарт хувьд хэрэглэх хэд хэдэн зүйлийн хөнгөлөлт бүхий “Уран сайхны ажлын онц гавьяаны үнэмлэх олгосугай” гэж тэмдэглэсэн байна.

	С. Буяннэмэхийн уран бүтээл нь малчин ядуу ардын эрх ашгийг хамгаалах чиглэлд тууштай зогсож, хувьсгалын ялалт ба түүний ач тус зөвлөлтийн ард түмний өгөөмөр тусламжийг үзүүлэх феодализмын нийгмийн дутагдал доголдлыг шүүмжлэн ард түмнийг хувьсгалт үзэл санаагаар хүмүүжүүлэх, хувьсгалт шинэ ажилд өргөнөөр оролцохыг уриалан дуудах энэ явцад гарч байсан ажил төрлийн алив дутагдлыг шүүмжлэх үндсэн агуулгад тэрээр төвлөрч байлаа. С. Буяннэмэх “Хувьсгалт тэрээр уран зохиол нь дан ганц тэрээр ардын тусыг тэрээр хамгаалах, ардад тэрээр дайсан болох бүхий л хорт явдал байдлыг уран зохиолын маягаар уудлан гаргаж үзүүлэн түүнтэй тэмцэх ба өөрийн хувьсгалын манлай удирдагч нам засгийн бодлогыг биелүүлэхийн тул ард түмэнд уран зохиолын ухаанаар нэвтрүүлэх тийм амьд хөдөлгөөнт ба хувьсгалын тэмцэлт зохиол юм” гэж “Монголын шинэ үеийн уран зохиол” гэдэг өгүүлэлдээ онцлон бичжээ.

	С. Буяннэмэх хувьсгалт шинэ соёлыг бүтээх зам мөрийг хайж бие сэтгэлээ зориулан зүтгэж явсан тэр үеийн эрэлч сэхээтнүүдийн нэг байжээ. С. Буяннэмэхийн зохиолуудад энэтхэг, хятад, төвөд зэрэг дорно дахины улсуудын уран зохиолын хэлбэр, ардын аман зохиолын нөлөө нэлээд туссан байдаг. Түүний бичсэн "хариу тайлбарлахыг хүссэн шүлгийг" энэ жишээнд оруулж болох бөгөөд монгол үндэсний шинэ уран зохиолыг хөгжүүлэхийн тул хайсан эрэл хайгуулын нэг байсан гэвэл зохилтой. С. Буяннэмэх 1935 онд хэвлэгдсэн “Холбоо шүлгийн цоморлог” гэдэг номынхоо оршилд "Манай монголд эртнээс нааш уламжилсаар ирсэн маш сонирхолтой бөгөөд бас ч утга санаагаа тус тусдаа багтааж чадсан шүлэг бадгийн зүйл ба холбоо найруулга элдвийн ерөөл магтаал мөн ч цөөнгүй бөгөөд миний бие түүнийг ихэд сонирхон үзэж суралцдаг ба бас ч миний бичсэн шүлэг ба холбоо найруулгын байдал төлөв нь монголын язгуурын маяг төлөвийг ихэд дуурайсан зүйлүүд болой” гэж бичсэн байдаг. Тийм учраас түүний бүтээлүүд олон талтай баялаг юм. Түүхэн үнэнийг сэргээн тогтоож байгаа үед С. Буяннэмэхийн зохиолд зөв үнэлэлт дүгнэлт өгч монголын шинэ үеийн уран зохиолд эзлэх байр суурийг зөв эзлүүлэх нь чухал юм. “Уран зохиолч атал зураг мэдэхгүй, дуу хөгжим мэтийн бусдыг мэдэхгүй бол нэгэн хүн бөгөөтөл гар хэл, хэл амгүйтэй адил туйлын дутагдалтай ажээ. Тиймийн тул уран сайхны ажилчид болохыг хүсэгчид дээрх зүйлийн аль нэгийг өөрийн авьяаст тохируулан гол болгож, түүнээ тойруулан дуу хөгжим, зураг сийлбэр тэргүүтэн бусад салбараас эрхбиш хэр чинээгээр суралцах нь чухлын дээр ямар ч уран зохиолч бол хүний ерөнхий эрдэм ба ялангуяа улс төр хувьсгалын гүн ухааны эрдмээс эрхбиш гүнзгийгээр суралцан мэдэхийг оролдох хэрэгтэй бөгөөд харин тийм үгүй бол хүн атлаа толгой дутуу, цэцэг атлаа үндэсгүйтэй адил болно” гэж С. Буяннэмэх зохиолч хүний эзэмшвэл зохих зүйлийн тухай тодорхойлон бичиж байжээ.

	С. Буяннэмэх нь одоогоос 50 гаруй жилийн өмнө бичиж байсан бөгөөд тэр цагаас хойш манай уран зохиол ихэд хөгжиж уншигчдын уран сайхны боловсрол өндөржсөн тул зарим зохиол нь одоогийн уншигчдын гоо зүйн өндөржсөн шаардлагад хүрч чадахгүй байж болох юм. С. Буяннэмэхийн тэр зохиолууд нь тухайн үедээ монголын шинэ уран зохиолын хөгжилд чухал хувь нэмрээ оруулж ард түмнийг хувьсгалт үзэл санаагаар ухуулан сэнхрүүлэх үйлст ихээхэн ач тусаа үзүүлсэн байна.

	Ер нь зохиолч С. Буяннэмэх бол хувьсгалын эхнээс өөрийнхөө бүх үйл амьдрал, хүч чадал, оюун ухаан, авьяас билгээ гагцхүү эх орон, ард түмэндээ зориулсан хүн юм.

	С. Буяннэмэхийг 1937 оны 9 дүгээр сарын 11-нд Гэндэн, Дэмидийн хувьсгалын эсэргүү байгууллагын гишүүн гэж дайчлан баривчилсан байна. С. Буяннэмэх "Миний бие монголын хувьсгалт нам засагт өөрийн чадвар хэрээр зүтгэж ажиллан яваа бөгөөд эрхлэн хариуцаж буй ажлын дотор алдаа гарсан байж болно. Түүнээс өөр надад мэдэх хуулийн ба хувьсгалын гэмт хэрэг өдүүлсэн зүйл ер санагдахгүй байна. Тийм боловч хийсэн хэрэггүй хүнийг хуулийн газраас бариагүй болов уу хэмээн бодож байна” гэж 1937 оны 9 дүгээр сарын 11-нд мэдүүлж байснаа өөр нэгэн мэдүүлэгтээ “Гэндэнгээс СССР-ийн сануулга удирдлагаас тус улсын доторх шашныг ихээхэн хавчиж муучилж байна. Үүнд бүх лам нар ба ардын санал сэтгэл алдагдаж тус улсын байдал бол үнэндээ ихээхэн түгшүүртэй байгаа үес бөгөөд ийм болоход Гэндэн би санаа эргэлдээд байна” гэж мэдүүлснээр хувьсгалын эсэргүү бүлгэмийн гишүүн гэгдэж тэр үеийн бүхнийг чадагч ертөнцийг гийгүүлэгч хэмээгдсэн амьд бурхан өнөө үеийн хүрэл хөшөөний гар хөл бологчдын галт зэвсэгт тайрагдан төрөл арилжсан билээ.

	Шинэ Монголын утга зохиолын хөгжлийн түүх, хувьсгалт шинэ агуулгын уран сайхан, театрын түүх, хэвлэл хөгжиж ирсэн түүх, МХЗЭ-ийн түүхийг судлахад гавьяат алдарт уран зохиолч хэмээн алдаршиж явсан С. Буяннэмэхийг ярихгүй өнгөрөхийн аргагүй учраас 1962 онд түүний хэргийг сэргээн хянаж үндэсгүй хилс болох нь тогтоогдсон учир 1962 оны 11 дүгээр сарын 16-нд Дээд шүүхийн бүгд хурлын 017 дугаар тогтоолоор цагаатгасан билээ.

	Д. Намдаг гуай “Буяннэмэхийн хойноос элдэвлэн довогдож байсан хүмүүсийн яриа ч өнөөдөр сонсоход ихэвчлэн оюун ухааныхаа тэлэлт, урагш давшихынхаа явцад сэхээрэн урьдынхаа явдлыг эргүүлж тавих руу оржээ. Харин зарим нэг нь нэгтэй л довогдсоноос хойш тэр чигээрээ байсан дээр гэсэн шиг дурамжхан байдаг бололтой. Энэ бол дэмий хэрэг, бүтэхгүй явдал, өнөө үе маань бидний туулж өнгөрүүлсэн гуч дөчөөд он биш” гэж бичсэн байна.

	С. Буяннэмэхийн тухай хэл бичгийн ухааны доктор С. Лувсанвандан, соёлын гавьяат зүтгэлтэн төрийн шагналт зохиолч агсан Д. Намдагийн судлан бичсэн зүйлүүд бий. С. Буяннэмэхийн бүрэн түүвэр зохиолыг эмхэтгэж чадахгүй ч гэсэн голлох хэсгийг эмхэтгэн хэвлэлд бэлтгэлээ. С. Буяннэмэхийн намтар, улс төрийн үйл ажиллагааг тусад нь бичсэн тул энд дэлгэрэнгүй оруулсангүй.

	С. Буяннэмэх буурал хорвоод амьдрах ажиллах хугацааны бүх амьдралыг энд багтаах боломжгүй учир товчхон өгүүллээ. С. Буяннэмэхийн нэлээд олон жүжгийн зохиол олдохгүй болжээ. Зарим зохиолоо төлөвлөгөө төдий бичээд өөрөө найруулан тоглуулж байсан бөгөөд зарим зохиол нь бөмбөгөр ногоонтой галд хайлсан, зарим зохиолыг эсэргүү гэж устгасантай холбоотой юм.

	Г. Дүйнхэржав

	 


Намтрын товчоон: БУЯННЭМЭХ Сономбалжирын (1902-1937)

	С. Буяннэмэх 1902. 9. 15-нд Дундговь аймгийн Дэлгэрхангай суманд төржээ.

	Яруу найрагч, үргэлжилсэн үг, жүжгийн зохиолч, утга зохиолын судлаач, орчин үеийн монголын уран зохиолыг үндэслэн байгуулагчийн нэг, олон нийтийн зүтгэлтэн.

	Монгол бичиг үсэг гэрээр суралцсан С. Буяннэмэх 1921 онд журамт цэргийн отрядад элсэн орж удалгүй эрдэм боловсролтой, зохион байгуулах авьяас чадвартайгаа харуулсан учир улмаар Эрхүү хотноо Коминтерны Дорно дахины салбарт томилогдон ажиллах болжээ. Эрхүү хотод хүрэлцэн ирсэн анхны өдрүүдээс эхлэн С. Буяннэмэх монголын хувьсгалчдын анхны нууц хэвлэл болох “Монголын үнэн” сониныг хэвлүүлэн гаргах ажилд идэвхтэй оролцож байлаа.

	1922 оны нэгдүгээр сард Москва хотноо болсон Дорно дахины орнуудын хөдөлмөрчдийн 1-р их хуралд төлөөлөгчөөр оролцож дуртгал тэмдэглэл бичжээ. Түүний “Гайхамшигт учрал” тэмдэглэл нь Лениний тухай монгол хэлээр бичсэн үргэлжилсэн үгийн анхны зохиол гэж үнэлэгджээ.

	1928 оноос эхлэн уран зохиол бичих болжээ. Хувьсгалын дараа монголын шинэ үеийн уран зохиолыг хөгжүүлэхийн төлөө Монголын зохиолчдын анхны бүлгэмийг байгуулах болон зохиолчдын байгууллагыг үүсгэж бэхжүүлэх хэрэгт идэвхтэй оролцож байлаа. 1934 онд “Монгол ардын үндэсний соёлын зам” гэсэн улс төр, утга зохиол уран сайхны сэтгүүлийн ерөнхий эрхлэгчээр томилогдож 1937 он хүртэл ажиллажээ.

	Монголын утга зохиолын агуулга, хэлбэр болон бүх төрлийг хөгжүүлэх асуудлыг чухалчлан үзэж залуу зохиолчдод өндөр шаардлага тавьдаг байв. С. Буяннэмэхийн уран бүтээл олон талтай баялаг юм. С. Буяннэмэх эх орондоо шинэ соёл урлаг түгээн дэлгэрүүлэх, ялангуяа хувьсгалт уран зохиолыг бий болгох үйл хэрэгт ихээхэн хувь нэмэр оруулсан хүний нэг юм. Түүний бичсэн "Уран зохиол хэрхэн бичих сэдэв” гэсэн өгүүлэл нь зохиол шинээр бичиж оролдож байсан залуу зохиолчдод олон жилийн турш гарын авлага болсоор байна.

	С. Буяннэмэхийн зохиосон “Харанхуй засаг" жүжгийг найруулан тавьж 1933 онд Москва хотноо олон улсын ажилчны театрын олимпиадын үеэр тоглуулж, хоёрдугаар байр эзэлсэн билээ. С. Буяннэмэх орчин үеийн уран зохиолын түүхэнд нэр төртэй байр суурь эзэлж байлаа. 1935 оны 9 дүгээр сарын 25-нд Улсын бага хурлын тэргүүлэгчид Ардын сайд нарын зөвлөлийн хамтарсан хурлын тогтоолоор Буяннэмэх бусдаас хамгийн түрүүнд улсын гавьяат уран зохиолч цол хүртжээ. С. Буяннэмэх 1937 онд улс төрийн хилс хэрэгт гүтгэгдэн амь насаа алдсан юм.

